
TÈBALLO

 Ha re tsoe re sa eme nakoana thapelong. Ha re inamiseng 
 lihlooho tsa rōna joale.
2 Ntata rōna oa Leholimō, re nka ona e le monyetla o moholo 
haholo ho ema mona hara ba pholositsoeng, le ho ka bina 
sefela se khanyang sena sa khale sa Kereke, “Morena, kea 
lumela.” Ho bona Tumelo ea bontata rōna e sa phela lipelōng 
tsa bana ba Hae, ho theoha le mengoaha. ’Me joaloka sefela se 
sa tsoa re bolella, “Re habile Lefatše la Kanana.” Rea rapela, 
Ntate, bosiung bona, haeba ba le teng mona ba esong ho etse 
qeto eo le joale, ba eso fihle nqalong moo—moo ba ka lumelang 
Lentsoe feela, kea rapela bona ebe bosiu boo ba tla rala polelo 
eo ea ho qetela le ho amohela Kreste joaloka Mopholosi, ho 
tlatsoa ka Moea oa Hae.
3 Re U leboha ka sehlopha sena se bitsoang Full Gospel 
Business Men, le ka seo se se emetseng, e leng ho loka. Re 
thabetse ho tseba naheng ea rōna ho e na le banna, lefatšeng la 
khoebo, ba khethang nako ho U sebeletsa, ho bolella ba bang, 
ho sebelisa chelete ea bona—ea bona le nako ea bona ho thusa 
ba bang tseleng, ho fetoha baahi ba ’Muso oa Molimo.
4 Re U leboha ka baena besō ba bareri mona bosiung bona, 
ba tšoereng leseli la toche, ho supisa lefatše le lerootho lena 
hore tsela e teng e eang Khanyeng, ho setho se seng le se seng 
sa Kereke ea Molimo o phelang, le ho bao ba keneng kahare, 
Morena, ba tlileng bocha. Rea rapela joale e re re sa itèta 
sefuba ho phetla Lentsoe, hore U tla Le arolela batho kamoo 
re hlokang kateng. ’Me tšebeletso ha e tsoile, bosiung bona, 
’me re khutlela hae, ho ekeletsoe masea a macha a tsoalloang 
’Musong. Kapa, e mong mong ha a le teng mona bosiung bona, 
Morena, ea kulang haholo ’me a hloka kamo ea Ngaka e Khōlō, 
ba e amohele bosiung bona. Aba sena, Morena. ’Me re tla U 
rorisa ka boikokobetso, hoba re e kopa ka Lebitso la Jesu, 
Mora oa Hao. Amen.
 Le ka lula fatše.
5 Ke e ’ngoe ea linako tse khōlō tsa bophelo ba ka, ke ha ke 
ema ka pel’a batho, ho bua ka thabo ea bophelo ba ka, Jesu 
Kreste, seo A se bolelang ho ’na, le ho fuoa monyetla oa ho 
arolelana thabo ena le motho ea esong ho fumane thabo ena. Ke 
buile tsatsi le leng. Nkile ka ba moreri oa moshanyana. Mona ke 
lilemo tse mashome a mararō le metso e merarō ea tšebeletso. 
’Me ke phetse ka seriti sa moreri oa moshanyana. Empa joale ke 
fetile nako eo, ’me joale ke fetoha moreri ea holileng.
6 Empa, letsatsi ka leng, Eèna, joaloka ha sefela se boletse, 
“Monate oa Hae o feta oa maoba.” Ha ke qala joalo, ke feta 

letšoao le mahareng ’me ke sheba nqa bolikela letsatsi, Kreste 
ho ’na o eketseha joalo, letsatsi le letsatsi. ’Me ha ke fumana 
monyetla ona, ho ema ka pela banna borakhoebo le basali ba 
k’homuniti, le ho bua le bona ka ntho ka ntho e fetang—fetang 
efe lefatšeng ho bona, eona, ke Bophelo Bosafeleng. Ha ke 
nahane ntho e ka fetisang ka boholo, eo nka e nahanang, ho 
feta Bophelo Bosafeleng.
7 Ha u le mocha, u qala u nahana ka eona, be, ha u le 
moshanyana u bapala ditopse, ’me ngoanana o etsa dipopi tsa 
pampiri. Ka mora nakoana, ke thuto ea hao. Ebe, na u tla 
nyala ngoanana ea mahlo a masoothoana kapa a bolou? ’Me le 
ntlu e tlameha ho lefshoa, bana ba rutoe. ’Me u ho kae?
8 Empa ke thabile ha ntho ea sebele e teng, hoba sena sohle 
se fete. U kenela ntho e bohlokoa ho feta lintho tse ling tsena. 
Etsoe, tseo ke—tseo ke lintho tse bohlokoa. Ehlile bo, hore ’mè 
oa bao ba rōna…le ntata bana ba rōna, le malapa a rōna le 
joalo, le thuto ea bana. Empa, esita le hoo, tsohle lia timela. 
E a nyamela. Empa Bophelo Bosafeleng ke ntho e khōlōhali 
eo ke e tsebang. Bo nkhotsofalitse ke sa le moshanyana. Bo 
nkhotsofatsa hona joale ke le monna oa lilemo tse bohareng. 
’Me ke khotsoe mohla dikharetene li theoloang mathokong 
a bophelo ba ka, ke tla thabela ho kopana le Eo ke mo 
pheletseng bophelo ba ka.
9 Joale, ho Moena Tony, e leng—e leng mopresidente oa 
khaolo mona, ’me ke thabetse ho kenela setsoalle sena mona le 
eèna bosiung bona, le Moena Carl Williams le batlatsi ba bang 
kapa baemeli ba khaolo, le lōna bohle baeti ba rōna mona. Re 
thabetse ho fihla koano.
10 Khetlo le leng ha ke bua, kea kholoa mane Little Rock, 
Arkansas, kahara Robinson Memorial Auditorium. ’Me 
teng ho folisitsoe monna, a ikokotletse lilemo tse ’maloa ka 
melangoana, a lutse seterateng, a rekisa dipotloloto. ’Me a 
khona, oh, ho sotheha feela. Litho tsa hae li holofetse. ’Me 
le ho itsamaisa…Batho ba mo qenehetse haholo. A kena 
tšebeletsong bosiu bo bong. ’Me a fuoa setlankana sa thapelo, a 
kena moleng eaba o a folisoa.
11 ’Me tsatsi le hlahlamang a jere melangoana mokokotlong 
oa hae, a nyolosa-a-theosa ka seterata, a paka. ’Me ’na ke leka 
ho bua. ’Me—’me ka mora nakoana a ema, ’me a re, “Moena 
Branham,” a re, “Ke batla ke tlalletsoe.” A re, “Eitseha ke u 
utloa u bua,” a re, “Ke itse u Monazarene.” E ne e le eèna. ’Me 
a re, “’Me eare ha ke bona Mapentekosta a mangata hakana a 
u likile,” a re, “motho a re u Mopentekosta. Eaba ke u utloa u 
re u Mobaptisi, kapa u tlotsitsoe kerekeng ea Baptise.” Ho re, 
“E mpherekanya kahohle. U eng?”
12 Ka re, “Oh, e bonolo. Ke Mopentekosta Monazarene 
Mobaptise.” Ka baka leo, ntho eo ’moho.

13 Ha ke kena hara batho ba Pentekosta, lilemong tse ’maloa 
tse fetileng, etsoe Morena a ne a nthometse teng, mohla A 
nkhethelang ho rapella bana ba Hae ba kulang. ’Me bolumeli 
ba kereke ea ka mehleng eo bo sa lumele ho rapella bakuli 
hakaalo, kapa pholiso ea Khalalelo. E le ntho esele ho bona. Ba 
re ke fetohile mohalaleli-mothethehi. ’Me ehlile, mohlomong ke 
mohalaleli-mothethehi. Ha ke tsebe. Empa ke thabile haholo, 
ka seo ke leng sona. ’Me motho o itse ke lahlehetsoe ke kelello. 
Ka re, “Ak’o ntlohele, ke thabile haholo tjena ho feta mohla 
ke leng ka hosele.” Ka hona ke—ke thabile haholo tjena. ’Me 
ke…Ebile thabo e ke keng ea boleloa.
14 Empa eitse ha ke kena hara batho ba Pentekosta, ka—ka 
hopola e le sehlopha se le seng sa bona. ’Me ea re, ha ke 
re pha, lihlopha tsa bona li arohane li le ngata hakaalo 
feela, ho bona, joaloka kereke ea Baptise eo ke tsoang ho 
eona. Ka hona ka hana ho emela sehlopha sefe. Ka leka ho 
ema lipakeng tsa bona bohle ho re, “Re baena.” Ua bona? 
’Me ke maikutlo a ka haesale: ho bona kereke e khōlō ea 
Molimo o phelang e kopane ’moho tumelong le thapelong le 
maikemisetsong.
15 ’Me eare ha Full Gospel Business Men e hloma sepheli sa 
bona, hobane hase mokhatlo. Bao ke sepheli. ’Me hlahletse 
lihlopha tsohle ’moho. ’Me se mphile sebaka, ’me ba nkentse 
tlasa lepheo la bona. ’Me ke motlotlo haholo ka monyetla oa ho 
buella Christian Business Men, hobane teng nka hlalosa tumelo 
ea ka har’a lihlopha tsohle ka nako e le ’ngoe. ’Me ho ’na ebile 
ntho e khōlō. ’Me ke setho sa mokhatlo o le mong, ona ke Full 
Gospel Business Men.
16 ’Me ho etsa joalo, hona joale koana Afrika, moo re ntse re 
rerisana, ho ea teng hona joale, tlase Afrika Boroa, moo Morena 
a re fileng tse ling tsa likopano tse khōlōhali tseo ke nahanang 
A kile a re nea tsona le ka mohla, e ne e le tlase Afrika Boroa, 
moo re boneng batala ba likobo ba mashome a mararō a likete 
ba amohela Kreste joaloka Mopholosi tšebeletsong ea thapama e 
le ’ngoe. Ba ngolisitse mashome a mararō a likete.
17 Hoseng ho hlahlamang, eare ha Sidney Smith, ramotse oa 
Durban, a ntetsetsa mohaleng, o ne a le teng kopanong. Ra 
batla re fumana likete tse makholo a mabeli lebaleng, kapa 
lona—kapa lekote la ho beisa. ’Me o itse, “Ema fesetereng 
ea hao u shebe ka ntle ho fesetere.” Eaba ho hlaha livene 
tse supileng tsa meroalo. ’Me diteraka tseo tse khōlō tsa 
Manyesemane bonnyane, tse bophara bo kaale ka phaposi ena, 
keha li phahletsoe melangoana le litulo tsa bakuli, le—le lintho 
tseo batho ba neng ba robetse ho tsona, letsatsi pele. ’Me keha 
ba setse diteraka morao, ba bina, ba phahamisitse matsoho 
a bona sebakeng, sefela seo le se binneng nakoana e fetileng, 
“Lumela feela, tsohle li lokile.”

18 ’Me ’na, pelō ea ka, ka re, “Morena, letsatsi lena e tla ba 
mokolokotoane ho ’na.” ’Me matsatsi a ’maloa…ka lona 
letsatsi…ke tla qeta matsatsi a mararō feela mono. ’Me ke 
hona moo ke khutlelang teng hona joale. ’Me mono, matsatsi a 
mararō, ’me ha ke—ke tsebe feela sohle se hlahileng. Taba eo e 
hlahisitsoe ke mohlolo o le mong feela oo Morena a o entseng 
kalaneng; ho nea moshanyana, a khasa ka matsoho a hae le 
maoto, joaloka ntja, a buseletsoa kelello ea hae e pholileng ’me 
a otlolloa, pontšeng ea batho. ’Me letsatsi pele ho moo, batho 
bao ba ne ba tlameha ho thibelloa ka metero ho loanoa ntoa ea 
merabe. ’Me joale ba theile khotso, ba tsamaea ba harelane ka 
liphaka, ba bina, “Lumela feela, tsohle li lokile.”
19 Kea le bolella, Evangeli ea khale e lokileng, leha koana e 
nyatseha, ha eso lahleheloe ke matla a eona ha e boleloa ka ho 
nyatseha ha tsoho ea Kreste. ’Me ’na…E eketsa ho rateha ho 
feta ho ’na, letsatsi ka leng.
20 ’Me ha u le rakhoebo mona bosiung bona, ’me u eso kenele 
setlamo sa Business Men’s, nka thoholetsa Gospel Business 
Men ena. Ha u a tlameha ho ba setho sa kereke efe, kapa—kapa 
kereke efe ea hao, ho itoketse ka botlalo. Lereneketso la eona 
ke “Full Gospel Business Men.” Empa ha ea tlameha ho etsoa 
ke monna oa Gospel e tletseng. Bamethodise, Mabaptiste, 
Lutherane, Mapresbeteriane, esita le baprista ba Katolike, 
mang feela ea leng teng.
21 Lea tseba, ke kholoa e le Jakobo ea chekileng seliba eaba 
Baflista ba mo qobokisa ho sona. Kea kholoa o se bitsitse, 
“tseko,” kapa ho hong. A cheka se seng, ba mo leleka ho sona. 
A se rea, “ntoa.” ’Me ba ntoo cheka sa borarō; a re, “Sebaka 
se re lekane bohle.” Ke hopola ho le joalo; mona sebaka se re 
lekane bohle. ’Me re ka thaba ho ba le uena tikolohong ena ea 
Tucson mona, ho tla kenela bolekane le rōna.
22 ’Me le se lebale kopano ea Phoenix. ’Me joale, ke tseba re 
sa tlameha ho bapatsa kalaneng mona, ka baka la molaoana 
oa rōna. Empa erekaha hona hohle ho hokahane le Full Gospel 
Business Men, ke tlil’o rapella bakuli, le ho rera, matsatsi a 
mane pele ho kopano ea mane Ramada, Tšitsoe ea tlang 
enoa…[Motho o re, “Pherekhong.”—Mohl.] Pherekhong oa 
la…[“la 19 ho haola ka la 23.”] la 19 ho isa ho la 23. Matsatsi 
a mane. Ke tla qala la 19, na ho joalo? [“Yaa.”] Ke qala ka la 
19. ’Me ke tšoare kopano, ea matsatsi a mane.
23 ’Me ho lōna batho ba Tucson, bosiu ba Sontaha se tlang, ke 
rapella bakuli, koana Assemblies of God, Grantway, kerekeng 
ea Moena Arnold Mack. Ha motho a kula ’me a rata ho kena, 
ke tla bua mono, ha Morena a ratile, bosiu ba Sontaha se tlang, 
ho rapella bakuli.
24 ’Me joale mahlohonolo a Molimo a be le lōna. ’Me ha u 
tšoere Bibele ea hao, ke rata ho fetela Lentsoeng ka potlako, 

hobane ke tseba bongata ba lōna bo sebetsa hosane. ’Me 
bosiung bona ke tla bua le lōna ka Lengolo leo ke batlang ho 
le bala bukeng ea Baroma, Baroma khaolo ea 8. ’Me re batla ho 
qala ka temana ea 28, le ho bala re theohela temaneng ea 32, 
’moho. Baroma 8:28.

’Me re tseba hore lintho tsohle li sebelisana 
hammoho molemo oa ba ratang Molimo, e…ba 
bitsitsoeng ka morero oa ’ona.

Hobane bao o itsebetseng bona pele, o bile o ba reretse 
pele hore ba tla bapa le setšoantšo sa Mora oa ’ona, hore 
eèna e tle e be oa letsibolo hara baena ba bangata.

’Me bao o ba reretseng pele, o bile o ba bitsitse: ’me 
bao o ba bitsitseng, o bile o ba beile ba lokileng: ’me ho 
bao o ba beileng ba lokileng, o bile o ba tlotlisitse.

Ana re tla reng tabeng tseo na? Ha Molimo o eme le 
rōna, ke mang ea ka hanang ho rōna na?

Oona o sa kang oa qenehela Mora oa ’ona oa sebele, 
oa mpa oa mo tèlla rōna bohle, na o ke ke oa re sitsa 
ka lintho tsohle le eèna na?

25 Morena a ekeletse mahlohonolo a Hae palong ea Lentsoe 
la Hae. ’Me joale ke batla ho bua ka temana ea: Tèballo. Mona 
Bibele e itse, bosiung bona, ho itsoe, “O re neile lintho tsohle.” 
Be, ruri re ke ke ra bua ka “lintho tsohle.” Empa feela re tla 
nka ntho e le ’ngoe eo A re neileng eona, ’me eona ke: Tèballo. 
’Me ke hopola e le lentsoe le bokoang leo, ho “lèballoa.” 
Hobane, bohle re molato oa sebe. Bohle re sitiloe ’me re haelloa 
ke khanya ea Molimo. ’Me Molimo, ka Mora oa Oona, o re 
lebaletse molato ona oa bokhopo le sebe.
26 ’Me tèballo e nkhopotsa pale eo ke e balileng, ea Ntoa ea 
Phetohelo, kea kholoa. Ha thoe, monna e mong, oa lesole, e leng 
lesole la maoto le entseng ntho…Makhotla a ne a mo fumane 
molato a ntoo ahloleloa ho thunngoa. Kea kholoa, a thoba temeng 
mehleng ea ntoa. ’Me a—a tla bolaoa ke lebotho le thunyang.
27 Thaka le leng la utloela monna enoa bohloko qetellong 
a itlhahisa ho Presidente e moholo Lincoln. Lincoln, e leng 
monna oa Mokreste…Ba re o ne a palame koloi ea hae 
ha lenqosa le kopana le eèna. ’Me a itiha ka mangole a re, 
“Mongh. Lincoln, mopresidente oa United States, monghali 
ea mosa,” a re, “Ke kopela motho mohau, ke u tseba 
u le Mokreste, pelō ea hao e bonolo ho batšoenyehi.” A re, 
“Motsoalle oa ka o be a laotsoe temeng ea tšebetso, empa eare 
ha lithunya li khabola le dikanono le thunya, a tšoha eaba o 
siea tema ea hae. Mongh. Lincoln, o ne a a sa ikemisetsa. Ke 
monna ea lokileng. ’Me joale, veke ho qala letsatsing lena, o tla 
bolaoa ke lebotho le thunyang. A ke ke a pholoha haese ha u 
ka tekena tèballo ea hae.”

28 Mongh. Lincoln, ka likeleli mahlong a hae, a hotolla 
sekhephechana sa pampiri potlolomenteng ea hae a ntoo 
ngola mono, “’Na, Abraham Lincoln, ke lèballa monna enoa 
lebakeng lena, ’me a ke ke a shoa,” a tiisa ka lebitso la hae.
29 ’Me eaba monna o mo lakaletsa litšitso tsa Molimo. A 
khutlela chankaneng, a re ho motsoalle oa hae, “Ke tšoere 
tèballo ea hao.” A ntoo e ntša, holima sekhechana sa pampiri, 
’me a ’montša.
30 ’Me monna eo a re, “U se ke ua ntšoma. Mona ke tlil’o shoa, 
athe uena u tla ka taba tse joalo? Ha ke e lumele. Nke ke ka e 
lumela feela. Ha ho joalo. Mang le mang a ka tekena lebitso la 
hae, ‘Abraham Lincoln.’”
31 A re, “Empa ena ke tiiso ea mopresidente.” Ha thoe, “U 
lèbaletsoe.”
32 Eaba o furalla a ikela. ’Me monna a bolaoa ke lebotho le 
thunyang.
33 Athe e—e—e tokoloho e tsoang ho Abraham Lincoln ke ena, 
mopresidente oa United States, ho lokolla monna enoa, ’me 
koana ba mo thuntse. Ka hona, tseko ea katoa Makhotleng a 
Federale, ’me qeto e le eona ena, “Tèballo ha se tèballo ha e sa 
amoheloe e le tèballo.”
34 Ho joalo ke balile ntho eona eo bosiung bona, ho thoe Molimo 
o re nea lintho tsohle, ’me O a re lèballa, ke tèballo ho ba batlang 
ho amohela Lentsoe la Molimo e le tèballo. Empa feela, ho e bala 
ha rōna feela, ha e bolele hore u lèbletsoe. E bolela hore u tlameha 
ho e amohela e le tèballo ea hao, hore Molimo o fane ka Mora oa 
Oona ho shoa sebakeng sa hao, ’me ka hona eo ke tèballo.
35 Ho lokolloa molatong, re batla ho e tšetleha holima taba eo. 
Tèballo e tsoang ho Molimo ke toelo molatong. Hase ho tloha 
ka thuto ea saek’holoji ea mofuta e ka fehlang maikutlonyana a 
reng u entse hantle, ka ho ingolisa le kereke, kapa ho amohela 
tumeloana e itseng. Empa ke—ke toelo molatong oa hao, ka 
matla a Kalvari. Ntho e u lokolotse. Molato ha o sa le teng. 
Bibele e a bua, kea kholoa, ho Baroma 5:1, “Ha ho le joalo ha ho 
sa le tsuo joale leha e le ’ngoe ho ba leng ka ho Kreste Jesu, ba sa 
tsameeng ka nama, empa ka Moea.”
36 Joale, monna, ha a loeloa sebeng, monna kapa mosali, ha 
ho sa le takatso ka pelōng ea bona ho sala lintho tsa lefatše 
morao. O lèbaletsoe feela ’me o fetoha ’mopuoa e mocha ka ho 
Kreste Jesu. ’Me litabatabelo tsa hae li tšetlehiloe linthong tse 
holimo, moo Kreste a lutseng letsohong le letona la Molimo. 
O lokolotsoe feela. Ha a tlameha ho fumana moprista ea 
’molellang kapa moreri ea ’molellang. Ka ho eèna o itseba a 
lèbaletsoe, hobane o e amohetse holima motheo o reng Molimo 
o mo romeletse eona, ka Jesu Kreste. Ke maikutlo a makakang 
a ho lokolloa sebeng!

37 Ho thoe, mohla ho neng ho tekeneloa Phatlalatso ea 
Tokollo ea makhoba Boroa, lilemong tse ngata tse fetileng, 
nako e baletsoeng toelo ea bona e le ha letsatsi le chaba 
hoseng ho hong. Eba bohle ba tsoa tšimong ea khale. ’Me 
banna ba bangata ba bacha ba hloella qhooeng ea thaba, 
hobane ba ka bona letsatsi ha le hlaha pele, ’me e ntoo ba 
banna ba holileng, ka tlasana ho moo, ho latele basali le 
bana tlase mosikong. ’Me le pele letsatsi le chaba keha ba 
letile nako e telele. Hobane, mahlaahlela a bokhoba, liteko 
tse boima li ne li takile maphelo a bona ka mahlomola, 
’me ba lebeletse letsatsi leo ka lona ba tsebang hore ba 
lèbaletsoe. ’Me Phatlalatso ea Tokoloho e ne e boletse “Ka 
letsatsi le baliloeng lena, ha letsatsi le chaba, ba lokolohile.” 
Keha lebeletse ho bona hora eo ea ho chaba ha letsatsi, ba e 
tjantjella ho fihlela ba hloele lithaba.
38 Oh, hola baetsalibe bosiung bona ba ka tjantjella hakaalo 
ho tseba hore u lèbaletsoe. U lèbaleletsoe motsotsong oo u 
amohelang Jesu Kreste joaloka Mopholosi oa hao. U lèbaletsoe 
ke hona.
39 Ho thoe bahlankana ba shebella. ’Me hang letsatsi ha le 
chaba bochabela, ba hlabela baholo mokhosi, “Re lokolohile!” 
’Me ba baholoanyane tlase, ba o lebisa ho basali le ho bana, 
“Re lokolohile! Re lokolohile!” Hobane letsatsi le ne le chabile.
40 Oh, mohla motho a na a rekisitsoe sebeng, ’me mohla 
Mora Molimo a tsoang lebitleng hoseng hoo, nqa tokafatso 
ea rōna, ke nahana mohoo o tlameha ho hlabeloa lichaba 
ka bophara, “Re lokolotsoe sebeng le masoabing, litlamo tsa 
Kalvari re li lèbaletsoe feela.” Ha ho letho le fetisang ho fuoa 
morabe oa motho.
41 Mohla motho a na a sitoa tšimong ea Edene, o tšetse 
khohlo e khōlo, e mo arohantseng le Eèna Mohlōlehi. Mohlang 
oo motho a phela le Molimo ka Bosafeleng. A sa tšoaroe ke 
maloetse, mahlomola, kapa lefu. Motho o ne a sa etsetsoa 
ho shoa. Lihele li ne li sa etsetsoa motho. Lihele li bopetsoe 
diabolosi le mangeloi a hae, ’me e seng lesika la motho. 
Hobane, ba bopiloe holima lefatše ho beoa bara le barali 
ba Molimo. Empa eare ha motho a etsa sebe ’me a tšelela 
ka nqane ho mola o lipakeng tsa botle le bobe, o ikarotse 
ho Molimo, ha a itšiela tsela e khutlang. O ne a lahlehile ka 
botlalo. A sa khone ho khutla, hobane a ne a entse sebe.
42 Empa, Molimo, e leng morui oa mohau, oa amohela kemeli. 
Hoba O n’a be a itse, “Mohla u se jang, u tla shoa mohlang oo.” 
’Me toka ea Molimo le khalalelo ea Hae li qosa lefu, hobane ke 
Lentsoe la Hae. ’Me O tšoanela ho boloka Lentsoe la Hae, hore 
e tle e be Molimo.
43 ’Me joale, lerato la Hae ho morabe oa motho, koana a 
tlameha ho ba bona ba arohane le Eèna, holima setsoalle sa 

Hae le bana ba Hae tšimong ea Edene, feela A tlameha ho 
phela a tujoa ke kutlobohloko eo ka linako tsohle, hobane 
Lentsoe la Hae le itse, “Mohla le se jang, le shoa mohlang oo.”
44 Hape, re ka itšetleha ka sena, sohle seo Molimo a 
se bolelang se lokile. Se tlameha ho etsahala. Molimo a 
ke ke a honyetsa Lentsoe la Hae, ua bona, hobane Ke 
mohlokapheletso, ’me Ke Mohlōlehi. ’Me qeto ea Hae ea 
pele ke qeto ea moshoella. Ha A tlameha ho—ho e khutlisa 
hobane O ithutile ho lekaneng ka eona. Ke mohlokapheletso, 
le ho qaleng. ’Me ka baka leo, ha Molimo a bua letho, e 
lutse e phethehile joalo. E ke ke ea fetoloa, hobane ke qeto e 
phethehileng.
45 ’Me khato ea Molimo holima e—e bao ba amohelang qeto ea 
Hae, e tla sebeletsa le holima ba amohelang qeto ea Hae le ka 
mehla. Ka hona, haeba A betletse motho tsela ea ho pholosoa, 
tsela ea pele eo A kileng a e etsa e lutse joalo le mehla. ’Me 
haeba Molimo a tšepisitse bakuli pholiso, holima motheo oa 
tumelo, e lutse joalo le mehla. A ke ke a e honyetsa. Lea bona? 
O tlameha ho tiisetsa teng le mehla.
46 Joale, Molimo o amohetse kemeli ea motho tšimong ea 
Edene, ’me e le tsela ea sehlabelo se lutlang mali. Mali a ne a 
tlamehe ho lefa moputso. ’Me esale ho lutse joalo. Tsela e ’ngoe 
ha eso hlahe, kapa ntho efe esele, e kileng ea tlatsa sebaka 
sa eona. E ne e le mali. Tsela eo Molimo a boelang a amohela 
bana ba Hae e ’ngoe to, ke ka mali ana a kemeli. Ha ho 
moputso o mong o ka lefshoang. Ha ho letho le ka sebetsang. 
Qeto ea Molimo ea pele e phethahetse le mehla, ’me ke ea 
Bosafeleng. ’Me rea tseba hore taba eo ke ’nete, hobane Molimo 
a ke ke a etsa leshano, ’me a ke ke a honyetsa Lentsoe la Hae. 
Ho tloha mohlang oo, ebile tsela ea Molimo e inosi le eona feela 
nqalo ea botsoalle le motho. Joale, temana e ne e le ena…
47 Joale, lentsoe lefu le bolela “karohano.” Ha re shoa 
mokhoeng ona, ha e bolele…Lefu la rōna ka nama ha le bolele 
hobane re shoele. Jesu o itse, “Ea lumelang ho ’Na, leha a 
shoele, o tla phela. Ea phelang ’me a lumela ho ’Na a ke ke a 
shoa le ka mohla.” Joale, lefu leo, ho buuoang ka lona mono, ke 
“karohano” hole le Sefahleho sa Molimo. Empa lefu la nama 
leo re tlamehang ho feta ho lona mona, koana ha se lefu. Re sa 
ntse re le ka pel’a Sefahleho sa Molimo. Re falla tulong ena ho 
ea tulong e haufi le Eèna, ka pela Sefahleho sa Hae. Ha se lefu 
leo re le bitsang “lefu,” seo re se bitsang lona mona.
48 Le hopole, O boleletse e—e ngoanana ea neng a shoele, e 
leng morali oa Jairuse, “Ha a shoa, empa o robetse.”
49 ’Me eaba ba Mo tšeha, Eèna, o tsebile hobane o shoele. Ke 
puo ea bona eo, “O ne a shoele.”
50 Empa Jesu o itse, “O robetse.” ’Me eaba O tloha ho ea mo 
tsosa, ’me a buseletsoa bophelong.

51 Joale, ho qala ka Adama ho fihlisa joale, motho o lekile 
ho itlhahiseta kemeli ea hae le mehla. O lekile ka bokhoni ba 
hae ho etsa ntho e molengoana ho ea Molimo mohlang oo. ’Me 
ke eona tlhaho ea motho feela. Motho o leka ka mehla ho—ho 
ntlafatsa ntho, ho hlahisa tsela a fapaneng. O batla ho sotetsa 
mehopolo ea hae leanong la Molimo. Lebaka leo re emeng re 
arohane bosiung bona, batho ba lefatše la Bokreste, ka meeli, 
ka meeli ea mekhatlo ea malumeli. Rōna…Taba li eme tjena 
hobane motho o sotelitse monahano oa hae leanong la Molimo. 
Ho qala ka Adama ho fihlisa joale, joaloka ha ke boletse, esale 
ho lutse joalo.
52 Adama o hlalositse monahano oa motho, tšimong ea Edene, 
mohla a rohakanyang seaparo sa lehlaku la feiga ho kopana le 
Molimo. Ke seo a se entseng, ka seqo sa hae. ’Me ho tloha ho 
mahlaku a feiga, o lekile thuto, litora, metse, lisèto, tsoelopele, 
mokhatlo oa bolumeli. Empa ho sa ntse ho itšoanela. Molimo o 
amohela bafo ba Hae tlasa Mali feela. Ke phetho.
53 Thuto e hlolehile habohloko. Ha re eketsa thuto, re 
arohana le e mong ho feta. Mokhatlo oa bolumeli o hlolehile 
habohloko. Re seha mela le meeli, ’me e mong o leka ho 
phahamisa mokhatlo oa bolumeli boo ho feta o mong, ’me hoo 
ho pshatla botsoalle. Tsoelopele e tlisitse pherekano feela. 
Metse, litora, le eng hape, tsohle li hlolehile. Athe leano la 
Molimo le ituletse ka ho tšoana: tlasa Mali.
 Mali ana ebe mali a pepesitsoeng. Tšimong ea…
54 Morao mehleng, ke rialo, ea Iseraele, mohla Iseraele a 
tlamehang ho hlaba konyana a tšasa mali holima kosene le 
holima motheo oa monyako, Molimo o ne a batlile hoo. ’Me 
letšoao leo le tlameha ho ba teng mono, ho sa tsotelehe malulo 
afe a mang. Ekaba banna bao ba itšupile e le Baiseraele ba 
bolotseng. E ka ba pakile ho thoe, “Re lumela lentsoe ka leng 
leo Jehova a le bolelang.” Empa ha ea hlakola khang eo. Ke ha 
ba tlameha ho pepesa letšoao leo. Mali a tlameha ho bontšoa.
55 Ho a tšoana le bosiung bona. Ke lumela Mokreste e 
mong le e mong a tlameha ho pepesa Mali a Jesu Kreste a ba 
hlatsoitseng linthong tsa lefatše, ho sa tsotelehe.
56 Joale, mehleng eo, letšoao le tšoanela ho beoa holim’a 
monyako. Le tšoanela ho beoa mono, ho sa tsotelehe borapeli 
ba lelapa leo, borapeli ba batho bao, ba holisitse bana ba 
bona hantle hakaale ka’ng, ba tsamaile kereke ha bokhabane 
hakaale ka’ng, ba pepesitse lintho tsohle tseo Molimo a li 
boletseng hakaale ka’ng. Le joale, horeng eo ea ho qetela, moo 
ho suptjoang lipakeng tsa lefu le bophelo, mali a ne a tlamehe ho 
pepesoa. ’Me mali a supile kemeli e se nang sekoli e hlahisitsoe 
bakeng sa morapeli. ’Me k’hemistri ea mali, mali a mafubelu ka 
sebele, e ne le pontšo holim’a monyako e tlalehang ntlu ena e 
bolokehile, tlasa mali. Joale, eo e be e le papiso.

57 Joale, matsatsing ana a ho qetela, re khutlela horeng eo 
Molimo a boelang a lokolla Kereke ea Hae hape. Kea—kea e 
lumela. ’Me ruri joaloka ha mali ao a ne a tlameha ho ema e 
le sehopotso, le letšoao le tlamehile joalo. Lea hlokoa kajeno. 
Hobane, joale, ba sitiloe ho nka k’hemestri ea Mali a Morena 
Jesu ’me ba e tšase monyako oa pelō e ’ngoe le e ’ngoe.
58 Empa, ua bona, mohlang oo, ho shoele phoofolo, eona e 
le konyana. ’Me bopaki ba hobane phoofolo e shoele, mali a 
holim’a monyako. Ka hona bophelo bo kahara phoofolo bo 
sitloe ho khutlela holima morapeli, hobane phoofolo ha e na 
soule-semelo. Ka hona bophelo bo kahara phoofolo bo sitiloe 
ho khutlela holima morapeli.
59 Empa, kajeno, mohla Mali a Mora Molimo ka sebele a na 
a tšolloa Kalvari tèballong ea rōna le tokolohong, bophelo 
bo neng bo le kahara Mali e ne e le Molimo ka Sebele. ’Me 
Moea o Halalelang o khutlela holim’a Kereke ea Hae, holima 
molumeli oa Hae, ’me ke letšoao la matsatsi ana a qetelo, 
hore O tla feta holima monna kapa mosali ea amohetseng 
lefu la Jesu Kreste e joaloka kemeli ea bona. ’Me Moea o 
Halalelang o a paka.
60 U ka re, “Ke Le amohetse.” Athe u sa phela lefatšeng, u 
sa phela selefatše, ha ho bopaki bo reng Bophelo boo bo ne bo 
etselitsoe uena, pele bopaki ba Moea o Halalelang bo chabetse 
bophelo ba hao.
61 Ke eona tlhoko ea Molimo, eo monna e mong le mong kapa 
mosali a tšoanelang ho e fumana, bopaki boo e le letšoao la 
letsatsi lena la ho qetela. “Ha Ke bona Mali.”
62 Jesu o itse, “Kannete, nete, Ke re ho lōna, motho ha a sa 
tsoaloe labobeli, ka metsi le ka Moea, a ke ke a kena ’Musong 
le ka mohla.”
 Ka baka leo esale e le lenaneo la Molimo, le mehla, Mali. 
E ne e le mali ka Testamenteng ea Khale. E ne e le Mali ka 
Testamenteng e Ncha.
63 Kahara Testamente ea Khale e ne e le k’hemistri, eona e 
ne e le papiso ea bophelo bo tlang ho tla. E supile ho nkiloe 
kemeli, empa morapeli o tsoile ka letsoalo le molato o kang oa 
mohla a kenang a nyehela konyana ea hae.
64 Empa lebakeng lena, “Morapeli, hang ha a hlatsoitsoe 
sebeng, ha a sa na letsoalo la eona,” ntho eo e shoele, e fetile, 
’me u fetotsoe ho tloha lefung ho ea Bophelong. ’Me u boetse 
u phela ka ho Kreste Jesu ka Bophelo Bosafeleng, Moea 
o Halalelang o phomotse ka ho uena, ho boela ho hlahisoa 
Bophelo ba Jesu Kreste hape. Hoba Bibele e boletse, ho 
Baheberu 13:8, “Eèna maobane, kajeno, le ka mehla.”
65 Molimo o emetse hora eo ho bona Kereke ea Hae e 
finyella letheba leo, ho sa tsotelehe mokhatlo oa bolumeli, 

ho sa tsotelehe tumeloana, ’mala, kapa seo e ka bang sona, 
hore Kereke ea Hae eohle e finyelle letheba moo ba pepesang 
letšoao la lefu la Jesu Kreste.
66 “Ho se ho se hokae,” O boletse, “’me lefatše ha le sa tla 
Mpona, empa lōna le tla Mpona; hobane Kea phela, le lōna le 
phela ke hona. Ke tla ba le lōna, le ka ho lōna, ho isa bofèlong 
ba lefatše,” Jesu Kreste maobane, kajeno, le ka mehla.
67 Ke kena har’a Bakreste ka linako tse ling ba ipitsang 
banna ba halalehileng, basali ba Molimo. Ba lihlong ka bopaki. 
Ba lihlong ho re, “Amen.” Ba lihlong ho bina lithoko tsa Sione. 
Ba lihlong hohle. Ke rata ho kena hara batho ba seng lihlong 
ka Evangeli ea Jesu Kreste. Leha E ka re ke bokhelohi, empa 
koana ha ba lihlong. Ntho e etsahetse, ’me E bohlokoa ho bona 
ho feta bophelo. Ke bophelo. Ke Bophelo Bosafeleng hobane ba 
amohetse kemeli ea Molimo.
68 Ke rata ’mino oa mofuta ona. Ke ne ke le motšeo ke rapella 
batho ba itseng, nakoana e fetileng, bona ba tlisitsoe. ’Me ena ha 
se tšebeletso ea thapelo; ke ho bua feela. Ke ne ke le ka mono. 
’Me ka utloa lifela, ho optjoa liatla. ’Me rea ipotsa…’Me ba 
bang ba bona ebile, ke ba bone, ba mathela holimo-le-tlase 
mokatong, seo ba se bitsang “ho hobela ka Moea.”
69 Khetlo la pele, nkile ka e seholla, ha ke bona batho ba 
Pentekosta ba hobela ka Moea. ’Me ka nahana, “Ebe hona ke’ng? 
E tlamehile e be le hlaba ea bosaoana.” Eaba ke bala Bibele, ’me 
ka fumana, hoo, ha ho hobeloa ka Moea. Diabolosi o e etsisitse 
’me o e besitse kantle mona ka rokon-rolo le ka nyee, empa 
mohobelo oa makhonthe oa sebele o tsoa ho Molimo. Ke hantle 
haolo. ’Me, ka mehla, mohobelo e ne e le tlholo.
70 Mohla Davida a bolaeang Goliathe, ’me moshanyana e 
mokhubetsoana enoa a hlaha a hulanya hlooho ea seqhobane 
sena kahara motse, batho ba mo khahlanyelitse, ba hobela. Ba 
ne ba hlotse. Mohla Moshe a tšelang Leoatle le Lefubelu, ka 
matla a Molimo, ’me a tšelisetsa bana ba Iseraele mose oane, 
Meriama a nka tamborine, le barali bohle ba Iseraele, ’me ba 
nyolosa holimo-le-tlase lebopong, ba tilinya tambourine ba 
hobela ka Moea. Haeba e ne e se kopano ea mehla-ea-khale ea 
Pentekosta eo, ha ke eso bone e ’ngoe bophelong ba ka. Bothata 
ba eona, ka ’na, ke ne ke sa hlola ka ho lekana. Empa qetellong 
ha u hlola, ’me letšoao la Mali a Jesu Kreste a beoa holim’a hao.
71 Ke hopola Davida, mopesalema e moholo oa Bibele. Mohla 
a entseng ho hong, eona, ntho e khōlō ena, a fuoa morali 
oa Saule. ’Me a batla a ikhohomosa, ho ikakasa, ho thoe ke 
molumeli. ’Me esale areka e amohuoe Molimo nako e telele, 
Sefahleho se bonoang sa Molimo, Topallo ea Mollo e leketlile 
holim’a areka ena. Bafilista ba kena ba e hapa tlas’a borena 
ba Saule. ’Me tsatsi le leng, ha Davida a bona areka e busetsoa 
tlung ea Molimo, Davida a tlala ka pel’a areka, a hobela pel’a 

Morena, a bina lithoriso tsa Molimo. ’Me morali oa Saule a 
hlajoa ke lihlong ka boitšoaro ba monna eo. Mohatsa’e, ea 
mocha, tjaka ea mohatsa’e a tabohetsoe ’me a itšoere bohlasoa 
pontšeng ea hae, morali oa morena. ’Me Davida a re, ka 
mantsoe a mang, “Ha u sa rate seo, shebella sena nakoana.” Le 
ho likoloha, le ho likoloha, le ho likoloha areka hape, a hobela 
ka Moea. ’Me a hlajoa ke lihlong. Eaba Molimo o rohaka 
mosali eo ka thohako.
72 Oh, tlholo ka Mali a Jesu Kreste, letšoao la tsoho ea Kreste, 
Bophelo ba Hae bo phela ka hara Kereke ea Hae. Ha ho tsela 
e ’ngoe ea botsoalle, tlasa eona, haese tlasa Mali ao. Mekhatlo 
ea malumeli a rōna e tla re arola, ’me e mong o re, “Hoo ke 
bosaoana.” ’Me e mong o bua sena, sane, kapa e tseng.
73 Pentekosta e ne e le paterone ea rōna. Ha ho mang ea ka 
reng…haese ho tlaleha Kereke e hlonngoe ka Letsatsi la 
Pentekosta. ’Me ona Moea o Halalelang o theohetseng holim’a 
bona letsatsing leo, nako le nako ka ho se hlolehe, ka hara 
Bibele, enereha Moea o Halalelang o theohela holim’a batho, 
ba ne ba itšoara ka ho tšoana.
74 Le ntumelle ho bua sena, linaheng tsa bohetene moo 
nkileng ka fuoa sebaka, monyetla oa ho hahlaula le ho bona 
batala ba likobo ba lihlekehleke le Mahotenoto, ho ba bona ba 
eme mono u tlameha ho bua ka toloko, ba eso utloe Lebitso la 
Jesu Kreste bophelong ba bona. Empa ho ba bolella Pale, le ho 
ba kopa ho phahamisa matsoho a bona ho amohela Molimo, ba 
etsa seo le se etsang mona ha le amohela Moea o Halalelang. 
Hoo ho e supa e le ntho e ka lefatšeng lohle. Ke matla a 
Molimo o Matlaohle, ho pepesoa ha letšoao la Hae holim’a 
bana ba Hae, leha ba le khunong, ba le batšo, ba le basoeu, 
kapa seo ba ka bang sona. Ke eona feela nqalo ea botsoalle.
75 Nimrode o hahile tora, ’me Nebukadnesare eèna motse, le 
joalo. Ba theoha ka borasaense le ka ntho eohle, empa e sa le 
e le mali ka mehla. Hoo, Molimo o entse qeto ea Hae ha thoe e 
tla ba kemeli e se nang sekoli, e tla lokela ho tlatsa sebaka sa 
motho ea molato bakeng sa tèballo, ’me le bosiung bona ho a 
tšoana, ’me ha eso fetoloe.
76 Jobo o phetse ka eona. Jobo, buka ea khale ka ho fetisa ka 
hara Bibele. Leha koana monna eo a hlahetsoe ke tsohle, koana 
a ema a tiile ka ha a itsebile a phethile tlhoko ea Jehova. O 
e tsebile e lokile. Abrahama, ka ho tšoana; bongata ba bona. 
Iseraele e kopanetse feela…Nqalo ea Iseraele ea botsoalle e le 
’ngoe feela: e le tlasa mali a tšolotsoeng. “Batho ba tlamehile, 
hohle, ho rapela Jerusalema.” Pele sehlabelo se hlahisoa, ho ne 
ho se tšebeletso ea thapelo. ’Me sehlabelo e ne e le mali.
77 Kajeno, kajeno, leha eka sechaba se rutehile hakana, ’me 
eka ba hlalefile tlolo, le ka lipatlisiso tsa rōna tsohle ho petsola 
athomo, le sohle se etsahalang, ho tsoibilela rokete khoeling, 

kapa ho nyolla e—e sathalaete, seo e ka bang sona. Lipatlisiso 
tsohle tsa rōna tsa mahlale, mekhatlo eohle ea malumeli a 
rōna, thuto eohle ea rōna, likolo tsohle tsa rōna, li re qheletse 
hole le Molimo ho feta tšimolohong.
78 Ho hlokoa pelō e inehetseng matleng a Molimo o Matlaohle 
ka thato ea Hae, ’me Moea o Halalelang o tla fihla joaloka 
letšoao holim’a motho eo. “Mehlolo e tla tsamaea le ba 
lumelang ke eona ena.” E lutse ka ho tšoana. Kreste o boletse 
joalo. “E-eang ka lefatše lohle, le bolelle ’mopuoa e mong le e 
mong Evangeli. Ea lumelang ’me a kolobetsoa o tla bolokeha; 
ea sa lumeleng o tla tsuoa. ’Me mehlolo ena e tla tsamaea le ba 
lumelang.” Ke ponahatso ea Moea o Halalelang, e reng Molimo 
o amohetse morapeli, hobane Moea le Bophelo bo neng bo le ka 
ho Kreste bo theohela holima morapeli.
79 Na u ka nahana ka Mojuda oa mehla ea khale, tlasa mali 
a tšolotsoeng? Ke enoa e tla, a theosa ka tsela. Ke—ke letsatsi 
la pheko. O tlil’o hlahisa sehlabelo. O tšoere pholoana e ntle, 
e nonneng. Eo ke tlhoko ea Jehova. Kapa ha re re o tšoere e—e 
konyana, e ntle, e nonneng. E tlil’o hlahlojoa, ke moprista, ho 
bona haeba e le sekoli.
80 ’Me o ea nqalong ea ho rapela. O itemoha e le moetsalibe. 
O sitiloe. Joale, o bea matsoho a hae holim’a sehlabelo sena. 
Ka ho bea matsoho a hae holim’a sehlabelo, o iketsa setlama 
le sehlabelo sa hae. ’Me ha qoqotho ea sona e khaoloa, kapa 
bophelo ba sona bo tlosoa; matsoho a hae a beiloe holim’a 
sona, ’me bophelo ba sona bo a tlosoa, ’me o utloa mahloko 
nakong eo phoofolo eo e shoang, ’me mali a phorosela a itsoapa 
matsohong a hae. O lemoha hobane phoofolo eo e nka sebaka 
sa hae. ’Me ke eo a khutla, a beiloe ea lokileng, kaha a entse 
hantle seo Jehova a se hlokileng ho eèna.
81 ’Me le ka Bakreste ho a tšoana kajeno. Ha se ho tekena 
setlankana, ho tsamaea sekolo sa Sontaha matsatsi a baliloeng 
kapa Disontaha tse baliloeng selemong. Ha se ho tlabola 
selekane ha u sa tla noa likhoeling tse fetang tse tšeletseng. 
Ha se eona. Ke ho bea matsoho a hao holim’a Sehlabelo se 
hlahisitsoeng ke Molimo, tèballo ea Hae, hlooho ea Jesu 
Kreste, le ho utloa ho taboloa ha nama mane Kalvari. Le ho 
iketsa setlama le Eèna kolobetsong, ho re, joaloka ha A shoele 
a ba a tsoha hape, le uena u patiloe joalo ka Lebitso la Hae, ho 
tsosetsoa bophelong bo bocha, ho tsamaea joaloka ’mopuoa e 
mocha ka ho Kreste, haeba u e sebetsa ka botšepehi.
82 Ho entsoe sena, taelo ea Jehova, ’me o ikutloa a beiloe 
ea lokileng. Joale, Mojuda a ka beoa ea lokileng kaha a 
phethisitse taelo ea Jehova. Qetellong…E ne le lokile. Ke 
Jehova ea e entseng, ’me O ne a hlokile hoo. Empa, qetellong, 
ea fetoloa moetlo oa lelapa. Ho fihla letsatsi la pheko ’me 
mohlomong Bajuda ba ne ba sitiloe. O tla re, “Be, kea kholoa 

ke letsatsi la pheko. Ke mpe ke theohe le konyana ea ka.” Ua 
bona, ea fetoloa moetlo lelapa. Ba sa tlohe ka botšepehi. Ba e 
phethisa feela hobane malapa a e phethisitse. “Ke phetho feela 
seo—seo re tlangoang ho se etsa. E etsoa ke malapa kaofela, ka 
hona re tlameha ho e etsa, le rōna.”
83 ’Me Bokreste ba rōna bo hona mono hantle. Ke hona 
moo metsamao ea rōna ea Pentekosta e finyellang teng. Ke 
moetlo oa lelapa. Ua bona? Ha re khone—ha re ikhomanye le 
Sehlabelo sa rōna, hore re shoele le Sehlabelo sa rōna. Re a…
Re re, “Oh, re Bakreste ka ha ke tlohile ka ngolisa le kereke.” 
Ho ngolisa le kereke ho itoketse. Empa pele o ikhomanya, pele 
u bea matsoho a hao holima Hae, ’me le le Bang le Eèna, pele 
Moea oa Kreste o kena ka ho uena, le uena ka ho Kreste, pele 
u fetoha mora le morali oa Molimo, ekare botšepehi boo ba—ba 
tlamehang ho bo fumana ha bo eo. E fetoha setso. Ho a tšoana 
le hona joale, ke setso ho batho ho ba Mokreste.
84 Nakoana e fetileng mona ke botsitse leleiti le lecha moleng 
oa thapelo, “Na u Mokreste?”
85 O itse, “Be, ke Moamerika, ke batla u utloisise.” Joale, eka 
holae e amana le eona ka letho.
86 Moamerika, ke ntho e khōlo ho ba Moamerika, empa ha e 
bolele hore u Mokreste. Eka khona u tsoaloe labobeli.
 Mosali e mong eo ke ’motsitseng, “Na u Mokreste?”
87 Khele, a hloletsoe hakana, a re, “Ke batla u utloisise, ke 
hotetsa kerese bosiung bo bong le bo bong.” Eka holane e 
amana le eona ka letho.
88 Eka khona u khomahane le Kreste, ’me Bophelo ba Hae 
bo phele ka ho uena. Ke mohla u khomahaneng le Kreste, 
ke mohla Kreste a phelang ka ho uena. Ha se setso. Ha se 
ho ingolisa le kereke. Hoo hohle ho molemo, empa u bona 
botšepehi bo shoetseng.
89 Ha re kenela litšebeletso tsa pholiso, ha u ka elelloa temoho 
ea moea moleng, hangata ke, “Bolella batho ba bake.” Ua bona? 
Ke moo, ho fihlela lithapelo tsa rōna e le moetlo. Re khumama 
fatše bosiu ’me re re, “Morena, hlohonolofatsa Sekete-kete, ’me 
u hlohonolofatse Sekete-kete, ’me u etse sena. ’Me u thuse John 
ho etsa sena.” U fetola Molimo e—e setitimi, kapa o Mo fetola e—e 
moshanyana oa horeng ea rongoang. “Molimo, U etse sena. ’Me U 
etse sena. ’Me U etse sena.” Jesu ha a re laela ho rapela joalo.
90 O re laetse ho rapela tjena, “Ntata rōna Ea Maholimōng, 
Lebitso la Hao le khethehe. Ho tle ’Muso oa Hao. Thato ea Hao 
e etsoe lefatšeng, joaloka ha e etsoa Leholimōng.”
 Empa re leka ho laela Molimo, ho re etsetsa eng.
91 Lebaka leo kereke e pholang. Lebaka la tsoseletso e khōlō 
e sa tsoa hlaha naheng, e kentse dimilione kerekeng. Eona ke, 
ba fihlile moo ba sebelisang maitsebelo ana, le joalo-joalo, e le 

moetlo, sebakeng sa hlomoho ea borapeli, le ho lumella Moea o 
Halalelang ho phethisa mosebetsi oa ofisi ea Oona ka ho uena, 
le ho bopa bophelo bo bocha ka ho uena, le ho u lapisa ho ea 
kerekeng hakana ha u khone ho lula kantle ho kereke. Hape, ke 
eona taba. Ha se ho tekena liteketana, le ho ingolisa, le ho fumana 
hore-ho-itseng. Ke ho rua Bophelo ba Kreste ka ho uena, ebile u 
labalabela ho ea. Ntho e ka ho uena, e a u susumetsa.
92 Joaloka ha ke boleletse mohlankana maobane, puong, 
potsisisong e nyenyane. Ke itse, “Ke ne ke tloaetse ho feta 
molatsoana, mehleng eo ke le lepolesa la hlaho Indiana. ’Me ho 
ena le…”
93 E ne e le molatsoana o thabileng kamehla ka ho fetisa oo 
nkileng ka o bona bophelong ba ka. Melapo e meholo Indiana, 
e tsapola metsi a mapholi a monate, metsi a kalaka. ’Me tsatsi 
le leng ka lula pel’a molatsoana, ho qoqa le ona, kea kholoa 
joaloka Moshe a be a ka etsa, ho sehlahla se tukang, ho qoqa 
le sona. ’Me ka re, “Molatsoana tooe, u thabisoa ke’ng hakaale, 
ha u bobotheha ka linako tsohle? Nka fihla mona mariha, u a 
biloha. Nka fihla selemo, hoetla, lehabula, neng le neng, u ntse 
u biloha. Ebe lebaka e ka ba, ho ka thoe, u thabetse mebutla e 
fihlang ’me e noa ho uena?”
94 Be, joale, hola o ka bua, o ne o tla re, “Che, ha se—ha se 
eona taba.”
95 Ebe ke re, “Be, e ka ba hobane litšepe lia feta li noa ho uena.”
 Ebe o re, “Che, ha se eona taba.”
96 Ebe ke re, “Joale, be, e ka ba hobane ke feta hang, hang ka 
nako, ’me ke noa ho uena.”
97 “Che, ha se eona taba. Ke thabetse bohle ba fihlang ba e 
noa, empa ha se lona lebaka leo ke tsapolang ka linako tsohle.”
98 “Be, u tsapolisoa ke’ng joalo? U thabisoa ke’ng hakaale, u 
phorosela holimo ka mehla?”
99 Hola o ka bua, o ka re, “Ha se ’na. Ke ntho e 
ntšusumetsang, e nchochang.”
100 Le boiphihlelo ba Mokreste bo joalo. Ha seo u lekang ho 
se fehla. Ke ntho e susumetsang, e sebetsang ka ho uena. Ke 
Bophelo Bosafeleng bo bilohang, bo phoroselang. Joaloka ha A 
boleletse mosali selibeng, “E tla ba liliba tsa metsi a phallelang 
Bophelong Bosafeleng.” Ke ntho e ka hara morapeli mohla a 
ikhomahantseng le Kreste, kaha a tseba hore O a phela. Empa 
ha re batle ho e fetola setso.
101 Mohla Iseraele a fihlang moo ba fetolang melao ea Molimo, 
ka mahlabelo a bona, moetlo, ke mohla Esaia moporofeta 
oa senatla a rongoang ke Molimo, ho bona, ka HO RIALO 
MORENA. Kae-kae, ka mokhoa, ka mehla Molimo o ka bea 
letsoho la ’ona holim’a monna ea sa tšabeng ho hlobolisa 
ntho e lokileng, kae-kae, nqa e itseng. Esaia a hlaha, ha u 



16 LENTSWE LE BUILWENG

ka bala Esaia 1. Ke e ngotse mona. Esaia o ba boleletse, ha 
thoe, “Mahlabelo ao Jehova a qetseng ke lephoka linkong tsa 
ka. Kea a nyatsa.” ’Me mafura a lipheu le—le a lithole, le tse 
joalo, Molimo o a nyatsitse, sona seo A ba laetseng ho se etsa. 
Hobane ba a fetotse setso, eaba Molimo oa e nyelisa, hobane ba 
e fetotse setso.
102 Le Lentsoe la Molimo re ka le fetola ntho e joalo, hantle, 
ha re le atamela ka moetlo, joaloka setso. Re tšoanela ho le 
atamela, ka ho tseba e le “HO RIALO MORENA.” Efèla ha 
Molimo o e tšepisitse, Molimo o tla tšehetsa tšepiso ea Hae. O 
moholo ho feta tšepiso ea Hae. Esale A le joalo. “O khona ka 
ho fetisisa,” joaloka ha Abrahama a boletse, “ho phethisa seo 
A tšepisitseng ho se etsa.” O khona ka mehla ho etsa joalo, ho 
boloka Lentsoe la Hae.
103 Joale, Esaia o ba boleletse, ha thualo. Tsena tsohle tseo ba li 
entseng, ba li entse kantle ho botšepehi. Ba li entse hoba ba bang 
bohle ba li etsa. Bao ka hobane…ho etsa hape hobane e ne e le 
tlhoko ea Jehova. ’Me malapa ohle a e entse, le bommè ba e entse, 
le bontatemoholo ba e entse. Hobaneng bona ba ke ke ba e etsa?
104 Joale, re etsa ntho e joalo. “Ntatemoholo e ne e le 
Presbeteriane, le ’na ke Presbeteriane. Ntate e ne e le Baptise, 
le ’na ke Baptiste,” le joalo. “’Me ntate e ne e le Pentekosta, le 
’na ke Pentekosta.” Ha se Eona.
105 Re fihla moo re iponang re arohane. Re arohane le Molimo. 
’Me re tla holim’a motheo oa Mali a tšolotsoeng a Jesu Kreste. 
Tlasa Mali ao, ke hona moo Methodise, Baptise, Lutherane, 
Presbeteriane, Mapetekosta, ba ka kopanang setšeng sa bohle. 
Ho sa tsotelehe moetlo, bao, kapa setso, ba ka kopana mono tlasa 
ntho e le ’ngoe ea kopanelo, ’me ke holim’a Mali a Jesu Kreste.
106 Pele kereke e fihla nqalong, ’me e tèla litso tsa eona, le 
ho khutlela leanong la Molimo la mantlha, hore banna ba 
tsoalloa ’Musong oa Molimo ’me ha ba ingolise Kerekeng. Ke 
mohla kopano e tla rena hohle. ’Me Moea oa Morena o tla 
apesa lefatše lohle, “joaloka metsi ha a koahela leoatle,” mohla 
ho fihlang moo banna ba lebalang liphapang tsa bona ’me ba 
kopana ka setsoalle tlasa Mali. Bohle re ke ke ra sunngoa tlasa 
moetlo oa Baptise, kapa moetlo oa Presbeteriane, kapa tlasa 
moetlo oa Methodise, tlasa moetlo oa Pentekosta. Empa bohle 
re ka kopana tlasa Mali a Jesu Kreste, hobane ke leano la 
Molimo la mantlha. Ke hantle. Amen. Ke eo tèballo.
107 Momethodise a ka sheba Mobaptise a sokollela hlooho 
ea hae hosele, le Mobaptise a ka sheba Mopentekosta, le 
Mopentekosta a khutlisetse ho Mobaptise, ka meetlo ea bona. 
Empa ha ba kopana tlasa sefapano moo Mali a Jesu Kreste a 
hloekisang batho bohle sebeng, ke ’mopuoa e mocha ho Kreste 
Jesu. Ke moena. Ho sa tsotelehe tlapiso eo a e tlapisitsoeng, 
ke moena. Hobane ke setša se le seng moo re ka kopanang 

bohle. Ke tsela ea Molimo ho e sebetsa. Ntho tse ling tsena 
ke litumeloana tse entsoeng ke motho tse sotelitsoeng Mona. 
Empa leano la Molimo la tèballo ea mantlha ke tlasa Mali a 
Jesu Kreste. Ke lona leano la Molimo ho e sebetsa. E.
108 Meetlo matsatsing ao, moporofeta e moholo o hoelelitse, 
’me o itse, “Meetlo ea lōna ha e na matla. Ke lephoka pel’a Ka. 
Le se itšepise eona.” Batho ba ne ba hlahisa linyehelo tsena, ba 
ba sa e tsoaka le tumelo.
109 Joale ha re ipotseng potso feela. Na ha ho tšoane kajeno? 
Leha koana re sa batle ho e bua, re tlameha ho tjamela linnete 
nqa e ’ngoe. Phoso e teng ’nqa e ’ngoe.
110 Khele, Kereke ena e tlameha e be e le dimilione tsa dimeile 
holimo koana tseleng, papisong le malulo a eona joale. Jesu 
o emetse Kereke ea Hae ho ithophisa. “Monyaluoa oa Hae o 
itlhophisitse.” Re na le bokhoni. Moea o Halalelang o teng mona. 
Molimo o teng mona, matla a ho folisa bakuli, matla a ho etsa 
lintho tsohle tseo Kreste a li entseng. Ke e bone e bonahatsoa, ka 
bonna, ke Moea o Halalelang. Ka hona, bokhoni bo teng mona.
111 Seo Molimo a re emetseng ho sutha ho sona, ke meetlo ea 
rōna, le ho khutlela tlasa Mali a Mora oa Hae, Jesu Kreste, le 
ho fetoha Kereke ea Molimo o phelang. Methodise, Baptise, 
Lutherane, Presbeteriane, le eng hape, “Ea ratang a tle a noe 
metsi a Bophelo feela.” Ke e lumela ka sohle se leng ka ho 
’na. Rōna…Molimo o romile o theotse Moea o Halalelang ho 
phethisa hoo.
112 Empa rōna, ka litso tsa rōna, ka ho hloka botšepehi, rea 
tloha, hobane ke—ke moetlo oa rōna, le kahobane e le setso. Re 
tsamaea ka ho hloka botšepehi, re sa hlokofatsoe ke sebe.
113 Ke bone, bosiu bo bong, kopanong eo e khōlō e tummeng ea 
e mong oa baena ba rōna ba baholo ba tsebahalang California. 
’Me ke bone kopano eo, batho bao ha ba theoha, bana ba 
lilemong tsa bocha. Ka tsota moena ka kemo ea hae e khōlō; 
mang le mang a ka etsa joalo. Ha u ka itlhoma, ua bona malulo 
ao a nkileng matsatsing a ho qetela, le uena u tla etsa joalo. Ka 
bona batho bao ba theohela aletareng, ho etsa qeto, banana 
ba hlafuna boroku, bashanyana ba qhelana, batho ba tšeha, 
ha se tsela ea ho tla ka bohlomoho ba borapeli. U tšoanela 
ho tla ka tsuo. Molimo, re romelle tsoseletso ea se-khaleng, 
ea pentekosta, ea Moea o Halalelang o tlang ho romela sebe 
motsong le ho lihela tsuo holim’a banna le basali.
114 Ha se ho re, “Ke tla khutlela kerekeng ke nchafatse selekane 
sa ka. Ke tla tekena seteketana.” Ke hantle, empa u ka ingolisa le 
Masons, Odd Fellows, le ntho efe, ua khola liphetho tse tšoanang.
115 Empa ha u kena tlasa pheko ea tèballo ea Molimo ea Mali 
a Jesu Kreste, botšepehi bo tlameha ho tseteloa ka mono. 
Molimo o hloka botšepehi.

116 Haeba e Mo qositse moputso o mokana, ho neela ka Mora 
oa Hae ea tsoetsoeng a inotši, re tla phonyoha joang, tlasa 
tabana e tšehisang, ea ho tla ingolisa le kereke, le ho tlatsa 
seteketana sa qeto se isoang kerekeng, le eng hape? Ha se 
tlhoko ea Molimo eo. “Ea jalang ka meokho o tla khutla hape 
ruri, a nyakaletse, a jere mangata a theko e thata.” Re hloka 
batho ba tlisang mangata.
117 Ke utloile ’moleli e moholo a bua, khetlo le leng ke etetse 
borakefese ba hae, a phahamisa Bibele…’Me esale ke mo tsota. 
A re, “Sekala ke sena. Ke seo Molimo a se hlokang.” A re, “Ke 
kena motseng, ke tšoara tsoseletso.” Ho re, “Ke fumana ba likete 
tse mashome a mabeli kapa tse mashome a mararō ba etsa qeto. 
Ke khutla lilemong tse ’ne kapa tse hlano, kapa lilemong tse 
peli,” le ho re, “Ha ke fumane ba leshome le metso e mehlano 
kapa ba mashome a mabeli.” Ho re, “Santa Pauluse o kene 
motseng ’me a hape mosokolloa a le mong. A khutle selemong se 
seng, a fumane mashome a mararō kapa mashome a mane ho a le 
mong eo.” Eaba o re, “Ke bareri ba botsoa ba fapantseng maoto 
a bona holim’a deseke ba sa tsoe ho bona batho.”
118 Ke tsota sebete sa hae ho omanya banababo, le lintho tse 
mo kholisang. Empa ke rata ho ’motsa potso ena, “Ke moreri 
ofe ea boleletseng a le mong eo tlasa Pauluse mono, athe ha ho 
likereke tseo a li tsamaileng?”
119 E ne e le eng? Pauluse o mo ntšitse moetlong, kapa ho 
tekena seteketana, ho kena kolobetsong ea Moea o Halalelang, 
moea oa hae o tukela Molimo. A tlameha ho paka le ho bua 
lintho. Moea oa hae ’ohle o tuka lelakabe la mollo o besitsoeng 
ke Molimo ka mono. Seo re se hlokang kajeno ke pontšo ea 
hore monna kapa mosali o pholositsoe, ’me u ba shebelle ha ba 
sala meea e meng morao ka potlako ea bokhoni ba bona.
120 O re khetlo le leng morekisi oa thitèlo…Ha kena 
moshanyana a re, “Mongh. Morekisi?”
 A re, “E, mora.”
 A re, “Pontšo ea hao e hlaname.”
121 A re, “Be, kea u leboha, mora.” A tsoela kantle, ’me 
moshanyana a eme a pepile matsoho, eaba morekisi o sheba 
holimo. Keha ho manehiloe phaposi e khōlō ea thitèlo holim’a 
letlapahali la borase, papatso. A tšoara aporone ea hae a le 
bentša. A re, “Mora, u fositse. Pontšo ea ka e eme.”
122 A re, “Che, monghali.” Ho re, “Ha se eona.” Ho re, “Ke 
bolela pontšo ea hao—ea hao e khabane.”
 A re, “Ke eona pontšo ea ka khabane.”
123 A re, “Oh, che. Sheba, se robetseng mono.” Mono keha 
ho robetse letahoa, kahara foro. E ne e le pontšo ea hae e 
khabane, e, monghali, ha a bona monna a kene tlasa 
tšusumetso ea seo a se rekisitseng kahare.

124 ’Me ha re bona monna a kene tlasa tšusumetso ea Moea 
o Halalelang, ho fihlela bophelo ba hae bo tukisoa ke Mollo 
oa pentekosta ea sekhaleng, ke pontšo e khabane eo Molimo 
o kileng oa e thola hore monna eo o pholositsoe, mohla a 
sebetsang. Ke pontšo e khabane. Joale, hoo ho tla etsoa joang? 
Ha se ka ho ingolisa le kereke, empa ka ho amohela tèballo ea 
Hae ka Jesu Kreste, Kemeli ea hao e se nang sekoli.
125 Botšepehi ha bo eo, hlomoho e shoetseng ea sebe ha 
e eo. O itse setso sa bona O tla se patela sefahleho sa Hae. 
Lithapelo tsa bona li ne li hloka matla. Ba rapetse, oh, ehlile. 
Ba nyolohetse mono ba etsa lithapelo tsa bona. Ba nyehela 
sehlabelo sa bona. E fetoha sebopeho.
126 Na lea tseba, ho Timothea oa Bobeli, temana ea 3, kapa 
khaolo ea 3 ea Timothea oa Bobeli, re bolelloa hoo, hoba re tla 
fihla matsatsing a qetelo? Bibele e boletse mona, “Matsatsing a 
ho qetela, tsebang ke hona, hobane ho tla fihla nako eo batho 
e tla ba bakaki, baikakasi, ba ratang menate ho feta Molimo; 
ba se nang ho tšepeha, ba etselletsang ba bang, ba se nang 
ho itšoara, le ba hloeang ba molemo; ba nang le sebopeho 
sa borapeli, ba mpa ba latola matla a jona: le ba joalo u ba 
furalle. Hara bana ke ba kenang ntlu le ntlu, ’me ba hapa 
basajana, ba kenoeng ke litakatso tse ngata, ba ithutang ka 
mehla—ka mehla, ba sa fihlele tsebo ea ’Nete.” Joale, haeba 
Bibele e lepa ho tla fihla hora eo kereke e tla kena moetlong 
o tšoanang le oa bona mono, ka setso sa bona, ke ena hape, 
borapeli ba moetlo, bo se nang matla.
127 “Oh,” ba itse, “bao e ne e le makomonisi.” Che, e ne e se bona.
128 “Ba nang le sebopeho sa borapeli.” Ba kena kereke. Ba 
ingolisa le kereke. Ba leka ho—ho ipontšisa, ba tsamaea kereke 
le lintho, athe ba tsoa ba phela ntho e fapaneng.
129 Ha ho mollo moeeng oa bona. Ha ho letho. Ha ba 
thahaselle motho e mong osele. “Mang le mang a ka shoa a 
ikela haeba ba batla. Re ikutloa re bolokehile. Ba bang ba ka 
ikela.” Boo ha se Bokreste ba sebele.
130 Bokreste ke bona: ho sala ba lahlehileng morao, ho ea 
fumana moena eo, ho etsa ho hong ka eona. Na re ka ema 
ra phutha matsoho a rōna, leha re itlaleha re pholositsoe, le 
ho bona banna le basali ba eshoa ka mahohle? ’Me literata, 
li phethesela basali ba kenang likereke, ba apere dishotso 
le—le ka lifahleho tse ferefiloeng, le—le ho ea holimo-le-tlase 
seterateng, ka disakrete matsohong a bona; ’me—’me ferefe 
e netile sefahleho sohle sa bona, e ka re liphokojoe kapa 
liphiri, kapa ntho e itseng. ’Me banna ba nyolosa-le ho-theosa 
seterata, ho ingolisa le likereke, le lintho tse kang tseo. ’Me hoo 
ho bitsoa Bokreste, le ntoo ikhutsetsa?
131 Ebe Santa Pauluse a ka etsang hola a kena Tucson? Joale, 
ke re ba ka mo koalla chankaneng le pele ho hosasa. Ke 

hantle. Hobaneng? Moea oa hae o ne o tla tukela Molimo ho 
fihlela a sa khone ho iphapanya ho e etsa. Ehlile. Empa re 
ingolisa le kereke. Lea bona, meetlo ea rōna e fetohile lephoka 
sefahlehong sa Molimo.
132 Kajeno re hloka moporofeta ea hlahang temeng ka “HO 
RIALO MORENA” a hlobolisa lintho tseo ho fihla tlase a re 
li fetohile lephoka. Mekhatlo ea rōna ea malumeli e holile. 
Likereke tsa rōna li khōlo, ’me li boheha ho feta pele. Re ne 
re itoketse ka pane ea lekotikoti, ho engoe lipakeng tsa meaho 
hape, ka katara, kantle mane ho otloa moropa, kapa ho hong, 
feela Mollo oa makhonthe oa Pentekosta o tuka meeng ea rōna, 
sebakeng sa ho lula litulong tse khōlō tseo re li lutseng kajeno, 
ho shoa. Lefatše le shoela, tlasa maoto a rōna. E, monghali.
133 Molimo o tšoere tèballo, ’me tèballo eo e tlile ka Jesu 
Kreste feela; thuto, moetlo, mokhatlo oa bolumeli, mahlale a 
saense, ha ho letho le ka tlatsang litulo tsa eona le ka mohla. 
Ke tlasa Mali ao. Ke tlasa moetlo…e seng moetlo, empa 
tlasa Mali a Jesu Kreste, tsela ea Molimo e hlahiselitsoeng 
baetsalibe, eona feela tsela eo re ka kopanang le ka mohla.
134 Kea le bolella, ha u nka Momethodise, u nka Mobaptise, 
le Mopresbeterane, le Moluthere, le Mopentekosta, ua kenya e 
mong le e mong tlasa Mali ao, ke baena. Ha ba tsekisane ka letho. 
Che, monghali. Ke baena. Ba bona sohle ka ho tšoana. Empa e re 
Momethodise a tsekisane le Mobaptise, ka tsamaiso ea kolobetso; 
e re Bonngoe bo tsekisane le Borarō, kapa Borarō le Bonngoe, le 
eng hape, le shebe ngangisano eo le boea bo phahamang. Empa ba 
babeli ha ba kena tlasa sefapano, sheba se etsahalang.

[Sekheo lebanteng—Mohl.]
Ebe eona ho fihlela ke shoa.
Ka pina e khanane, e mosa,
Ke tla bina matla a pholosang ana,
Mohla lelengoana lena, le holoketsang
Le robetseng ka khutso lebitleng.

135 Kea paka, bosiung bona, hore Mali a Jesu Kreste a fetola 
Momethodise, Mobaptise, Molutherane, Mopresbeteiane, 
seo a leng sona, moena oa ka. E, monghali. Ntho e teng ka 
ho mothaka, hobane moea oa hae ke—ke moena. Ha se 
mophehakhang le—le eng hape. Ke…Eo ke moena ka ho 
Kreste. O lumela Lentsoe le leng le le leng ka hara Bibele.
136 Ho ea ka’ng ha Moea o Halalelang, O ngotseng Bibele, o E 
hanela? Na Moea o Halalelang o phelang ka hara monna, o ka 
re, “Oh, e ne e baletsoe barutuoa, taba eo”?
 Jesu o itse, “Mang le mang ea batlang.”
137 Petrose o itse, “Pallo e etselitsoe lōna, le bana ba lōna, le ba 
leng hole kaofela, bao Morena Molimo oa rōna a tla ba bitsa.” 
Moea o Halalelang o baletsoe bohle bao Molimo a ba bitsitseng.

138 Mona O itse, “Bao A ba rerileng, O ba tsebile pele.” O ba 
khethile, ’me ba amohetse.
139 “Ha ho ea ka tlang ho ’Na,” Jesu o boletse, “a sa huloe ke 
Ntate pele. ’Me bohle bao Ntate a ’Neileng bona ba tla tla ho ’Na.”
140 Na re tla ka maikutlo a fehluoeng? Na ebe re tlela ho 
ingolisa le kereke? Na ebe re tla hobane re sa batle ho ea 
liheleng? Kapa, re tla hobane re rata Molimo, ho re, “Molimo o 
nehetse Mora oa Oona ea tsoetsoeng a inotši, hore e mong le e 
mong ea lumelang ho Eèna a be le Bophelo ba kamehla”? Na re 
tla ka baka la sehlabelo sa lerato seo Molimo a re neang sona, 
re tle re pepese seo, ho se pepesa?
141 Molimo o hloile borapeli bo se nang matla. Borapeli ba 
bona ha bo na matla. Ka hona kajeno O tšoanela ho etsa’ng? O 
hloile e…Nako le nako, ka hara Bibele, feela ha Molimo…
Ka ntle, mose o koano ho Bibele, nako efe ha ho fihla hlabollo 
kapa tsoseletso, e tšehelitsoe ke lipontšo tse khōlō le matla. 
Mohla Luthere a ne a hlaha, mohla Wesele a ne a hlaha, mohla 
bahlabolli bohle, Sankey, Finney, Knox, Calvin, mang feela, 
moo ba fihlang teng, matla a ne a bonahatsoa. Moo Molimo a 
leng teng, Ke mohlolo. Ha Molimo a Ipontša, eka khona ho be 
le mohlolo o fetang tlholeho.
142 Shebang Bafarisi mohla ba tlileng ho Jesu tsatsing leo, 
’me ba bua ka mosa le ka bonolo. “Ea mosa ho feta moprista 
oa khale e ka ba mang? Ea moholo ho feta moprista oa bona e 
ka ba mang? O le etela mohla le tsoaloang. Ha tseko e hlaha le 
baahisane, o fihla ho e rarolla. ’Me ke moahi oa khotso ka mehla. 
Ke monna ea lerato. Lea mo tseba. Ha le kene bothateng, le ka ea 
’mona, o a le thusa. Monna ea mosa hakaale?”
143 Ho ntoo, buuoa ka Jesu enoa oa Nazaretha. “Moprista 
enoa, re tseba ntatae, ntata ntatae, ntata ntatae. Mona re na 
le sekolo se mo pakang. Jesu enoa oa Nazaretha ke mang? 
O tsoile sekolong sefe? Ke setho sa mokhatlo ofe? O pheha 
khang le mehla? O bua’ng ka leqheku le mosa leo la moprista 
oa lōna? ‘Ke ngoana diabolosi,’ Jesu o itsalo. ‘Lōna—lōna 
le…Diabolosi ke ntata lōna, ’me le etsa mesebetsi ea hae.’ 
Na le ka nahana?”
144 A nyolohela tempeleng, a shalima batho ka khalefo, a 
hlanamisa mahlabelo a qetsoeng ke Jehova, a hooa, “Ho 
ngoliloe ho thoe, ‘Ntlu ea Ntate oa Ka ke ntlu ea thapelo,’ athe 
lōna le e fetotse lehaha la masholu.”
145 A ka etsa’ng kajeno ha A ka fihla likerekeng tsa rōna tsa 
sejoale? Litafole tse ling li ka suthisoa hape, litulo li ka boela 
tsa qhomaka, hoba A ka e qhaqha maqhetsoana. Hantle. Ho 
ka itšoanela. Ha le bone na, Jesu o hlile o tsepama le Mangolo. 
E ne e le Lentsoe. O ne a sa tlameha ho ngola letho. E ne e le 
Lentsoe. E ne le Lentsoe le phelang. ’Me batho ha ba e lemohe.

146 ’Me motho a ka khona joang kajeno, athe Jesu o tšepisitse 
litaelo tsena: mehlolo ena e ea lefatšeng lohle; le lehlohonolo 
lena ke la lefatše lohle; le Moea o Halalelang o tla tšoloha 
joaloka ha o entse tšimolohong, holima ea tla bitsoa ke 
Molimo; motho a ka ipitsa Mokreste joang, a ntse a latola 
Lentsoe leo, a re Moea o Halalelang o ka ho eèna? Moea o 
Halalelang o tla omela Lentsoe le leng le le leng la Molimo ka 
leng ka “amen.” Ke hantle haholo.
147 Oh, moena, litsamaiso tsa thuto ea rōna li re huletse hole 
le eona. ’Me mekhatlo ea rōna—ea rōna ea malumeli e re 
arohantse le e mong hape le hole le Kreste. Empa, ke eng? Ba 
tla tsoelapele ho etsa hoo. ’Me le nka kemeli, ntho efe esele, e 
itšoanela le mahlaku a feiga hape. Molimo o a e hanela. Empa 
ha Kereke e kena tlasa Mali a Jesu Kreste, letšoao la Moea o 
Halalelang le lutse holima bona, le tla boela le bona bolekane 
ba boena. Le tla bona Kereke e tletse matla. Le tla khona.
148 Molimo o hloile borapeli bo se nang matla. Eka khona 
e be matla. Ruri. Ke matla a pholosang motho sebeng. Ke 
matla a ka etsang mehlolo le meeka joaloka ha Jesu Kreste 
a tšepisitse. Ba ne ba tsepamisitsoe botsekeng ba Lentsoe 
la Molimo morao mono ba le lumetse, ba nèpile tekele ke 
hona. Ha u tsepamisoa botsekeng ba Lentsoe la Molimo ka 
ho tšoana; e tla otla tekele hape. E tlamehile, kaha E le oa 
maobane, kajeno, le mehla. Molimo ha o rate borapeli bo 
se nang matla. Molimo ha o batle hoo. Molimo o batla ho 
sebetsa. Molimo o batla ho Ipontša a phela. Litšepo tsa rōna 
ke tsoho. Ho joalo na? Litšepo tsa bophelo ba rōna ke tsoho, 
tsoho ea Jesu Kreste.
149 Lea bona, Molimo o batla ho sebetsa kahara kereke ea Hae. 
Jesu o itse, “Ke tla ba le lōna le mehla, ho isa bofelong ba 
lefatše. Mesebetsi eo Ke e etsang le lōna le tla e etsa.” Santa 
Johanne 12:14, “Mesebetsi eo Ke e etsang le lōna le tla e etsa; 
le le tla etsa le e mengata ho ena, hoba Ke ea ho Ntate oa Ka.” 
Joale, kereke e leka ho e hanela, ho fumana—ho fumana tsela e 
atisang litho ho feta, ho tuma ho feta.
150 Joale ke batla ho le botsa taba. Molimo o leka ho sebetsa 
kahara kereke ea Hae, athe kereke e leka ho sebetsa ka 
tumeloana, ’me tse peli li ke ke tsa sebetsa ’moho. U tlameha 
ho falatsa tumeloana, le ho kenya Kreste. ’Me u ka e khona 
joang? Etlare ha A bona Mali, ha Mali a tlotsitsoe ka pelō e 
tšepehileng, ’me letsoho le beiloe holima Jesu Kreste, le ka pelō 
ea ’nete pel’a Molimo; a ipolela phoso ea hae ’me a tsoaloa ke 
Moea o Halalelang, mesebetsi ea Molimo e tla latela, joaloka 
ha A e boletse e tla etsa. Yaa, kereke e batla ho sebetsa ka 
litumeloana tsa bona, le ho bona litho tseo ba ka li eketsang. 
Molimo o batla ho sebetsa ka matla a Mali, ho tsoala Bakreste 
labobeli. Ke eona hantle phapang ea eona.

151 Ho phethisa, ke tšoanelo, u tšoanela ho hanela. Ho phethisa 
sena, bao, u tlameha ho hanela Moea o Halalelang le matla a 
Hae a sebetsang, ho amohela tumeloana. U tlameha ho bona 
’Nete pele u ka amohela phoso, ha u batla ho ba Mokreste. U 
ke ke…U tlameha ho tšethema tšepiso ea Molimo, ho fumana 
phoso. Hobane, lebone le lefubelu le halima ka pel’a hao, ka 
linako tsohle, “Lena ke Lentsoe.”
152 U re, “Be e ne e etselitsoe letsatsi le leng.” E baletsoe 
kajeno, hobane Kreste ke Lentsoe. Na ho joalo? [Phutheho 
e re, “Amen.”—Mohl.] Santa Johanne 1, “Lentsoe le ne le le 
tšimolohong, ’me Lentsoe le ne le le ho Molimo, ’me Lentsoe 
e ne e le Molimo. ’Me Lentsoe le ne le etsoe nama la aha hara 
rōna.” ’Me Bibele e itse, “E ne e le Eèna maobane, kajeno, le 
ka mehla.” Ka hona, haeba Kreste e le Lentsoe, tšepiso efe 
le efe e lokile, ’me e a tšōana maobane, kajeno, le ka mehla. 
E tlamehile joalo. E qosa tumelo e tsoetsoeng labobeli ho e 
lumela le ho e laola. Feela, u ke ke ua e khona ka moetlo. E ke 
ke ea sebetsa. U tlameha ho tla Maling ao, ruri joaloka ntho 
efe. Hoba Iseraele a bolelloe…
153 Hoba Esaia a bolelle Iseraele hore ba silafalitse kemeli ea 
bona ka meetlo ea bona, eaba ho hlaha moporofeta e mong. 
(Pele re koala.) Ho fihlile moporofeta e mong e moholo temeng, 
’me e le Johanne mokolobetsi. Joale, o ba supisitse Konyana 
e tla tlosa…e seng ho sebeletsa Iseraele feela, empa morabe 
’ohle o oeleng oa Adama. O itse ho na le…Molimo o tla romela 
Konyana. ’Me Konyana ena e tla etsetsoa Molichaba, Mojuda, 
le ea batlang ho tla.
154 Nakoana ka mora moo Konyana ea khokhotheloa aletareng 
ea Hae ea sefapano. Mali a Hae a tšolloa. Moea o Halalelang 
oa khutla. Joale, mohla konyana ea khale e ne e shoa, moea oa 
phoofolo o sitiloe ho khutla, mali ao a tlotsoa sechabeng feela 
ke hona. Empa joale, molemong oa moloko ’ohle oa Adama, 
Konyana ea Molimo e tšolotsoeng, Mali a Hae, letšoao le 
khutlile ka sebopeho sa Moea o Halalelang, ho theohela holima 
morapeli. Joale, ke sona seo Molimo a se hlokang. Ke sona seo 
ba se entseng letsatsing leo. ’Me ke sona seo ba tlang ho…ba 
se etsang kajeno.
155 Joale, ho motho ea utloang moroalo oa sebe, ’me u itseba 
u le phoso, mamela, tèballo e teng, ’me tèballo eo e tlisoa 
ke Konyana ea Molimo. Na le lumela seo? [Phutheho e re, 
“Amen.”—Mohl.] Ke ka Konyana, ka Mali a Konyana.
156 Ke phetetsoe pale ka mohla o mong. E nthusitse haholo. 
Moshanyana o kile a koeteloa mehleng e qalang. Ke kholoa 
bohle le nkile nalane ea Bibele la bala histori ea kereke. ’Me 
ka mono…Kea kholoa e ne e le Foxe…Che, e ne e se eona. 
E ne e le Bontate ba Nicaea, kapa bophelo ba Santa Patrick. 
Santa Patrick ka tšoanelo…O ile a reoa lebitso leo feela. 

Lebitso la Hae e ne e le Suscat. ’Me o ne a—o ne a koeteloe ke 
sehlopha sa—sa masholu a likepeng ’me ha rekisoa ka eèna, 
ho lisa likolobe.
157 ’Me pale ena e re eaba ngoana enoa o koeteloa a palamisoa 
sekepe, ’me a ’na a sebetsa. Tsatsi le leng mokapotene oa khale 
a kula ’me a—a se a ea shoa. A kula haholo, kantle koana 
hara leoatle, ’me thaka la khale le litelu li putsoa, le robetse 
motlotloaneng oa lona. Eaba o bitsa bathusi ba hae, banna ba 
mokato oa hae, ho re, “Le tšoere Bibele hara lōna?” Ho re, “Ha 
ke sa le e—e ngoana, ke holisitsoe Sekreste.” Le ho re, “’Na, 
kea shoa. ’Me—’me, banna ting, ha ke batle ho shoa tjena.” A 
re, “Na le tšoere Lentsoe la Molimo? Na monna o teng mona ea 
tšoereng Lentsoe la Molimo?”
158 Qetellong, motšeo hara sehlopha sa banna, ha ema 
moshanyana e monyeyane, ’me a re, “Monghali, ke na le 
Bibele. Ke Mokreste. Ke tsamaea ka eona.”
159 A re, “Tloo koano, mora.” A re, “U re u tsamaea ka Bibele?”
160 A re, “E.” Ho re, “’Mè le ntate e ne e le Bakreste, ’me ke neile 
Kreste bophelo ba ka ke sa le mothoana feela, ’me esale ke jere 
Lentsoe la Hae ho ’na hohle moo ke eang teng.” Ho re, “Ke e 
beha holim’a pelō ea ka ’me haesale e lutse pelōng ea ka.”
161 A re, “Mpalle lethoana mono, mora, pele ke shoa.”
162 Eaba thakanyana leo le phetla ho Esaia 53:5, “’Me e baleha 
tjena, ‘Athe O hlabetsoe litlolo tsa rōna. A tetekoa ka baka 
la makhopo a rōna. Kotlo e re tlisetsang khotso e Mo oetse 
holimo. ’Me re pholosoa ke maqeba a Hae.’”
163 ’Me ha a rialo, mokapotene oa khale a re, “Na u ka qhoba 
oa bala?”

 Moshanyana e monyenyane a re, “Na mona nka hlahisa puo?”

 Eaba mokapotene oa khale o re ho thaka leo, ha thoe, 
“Qhoba.”
164 A re, “’Me oa ka oa Mokreste, pele ke tlosoa ho eèna, o 
itse…Ua tseba, o ne a tloaetse ho mpalla Lengolo, khafetsa. 
’Me ua tseba o le balile joang?”
165 ’Me mokapotene oa khale a re, “Che, mora. Nka rata ho 
utloa na ’mè oa hao oa Mokreste o ne a u balla lona joang.”
166 “O itse…” O itse, “O ne a le bala tjena, ‘Athe o hlabetsoe 
litlolo tsa Willie Pruitt. A tetekoa ka baka la makhopo a Willie 
Pruitt. Kotlo ea Willie Pruitt e Mo oetse holimo. ’Me Willie 
Pruitt o folisitsoe ka maqeba a Hae.’”
167 Mokapotene oa khale a re, “Ke rata taba eo. Ke rata taba 
eo.” Ho re, “Oh, hola lebitso la ka le ka balloa ka mono!” Ho 
re, “U nahana u ka e khona, mora?”

168 A re, “Ke tla e leka.” A re, “Athe o hlabetsoe litlolo tsa 
John Quartz. A tetekoa ka baka la bokhopo ba John Quartz. 
Kotlo e tlisetsang John Quartz khotso e Mo oetse holimo. ’Me 
John Quartz o folisitsoe ka maqeba a Hae.”
169 Eare ha likeleli li theoha litelung tsa hae, a re, “Ntlisetseng 
liaparo tsa ka. Jesu Kreste o mpholisitse. Ke Mo nea bophelo 
ba ka.” Ua bona?
170 Oh, motsoalle, hola u ka balla lebitso la hao ka mono 
feela! Oh, hola nka balla lebitso la ka, “Athe O hlabetsoe 
litlolo tsa William Branham. A tetekoa.” E seng kereke, e seng 
ha kaalo…e seng tumeloana. “Empa A tetekoa ka baka la 
makhopo a ka. Kotlo e ntlisetsang khotso e Mo oetse holimo. 
’Me William Branham o folisitsoe ka maqeba a Hae.” Oh, hola 
re ka bala lebitso la rōna ka hara Lengolo, ’me u hlile o tiile, ke 
hona ho sebetsang. Balla lebitso la hao ka ho eona, e hlahisa 
kamohelo, tèballo, ha re lemoha hoba O hlabetsoe litlolo tsa 
rōna, A tetekoa ka baka la makhopo a rōna.
171 Ntho e ’ngoe, re fumana ho Baheberu 9:11, ho re tèballo 
e a hloekisa, morapeli ha a sa na letsoalo la sebe, ’me o 
itlhoekisitse meetlong e shoeleng. Ha re hlile re kena tlasa 
Mali, re hlatsuoa meetlong e shoeleng. Lengolo le rialo, 
Baheberu 9, sheba, “Ho hlatsoa letsoalo la lōna meetlong e 
shoeleng.” Hape, ha u etsa joalo, u lebale hore u Mobaptise, 
lebala hore u Momethodise, lebala hore u Mopentekosta, seo 
u ka bang sona, le ho lebala meetlo e shoeleng eo, le ho tla 
Maling. Tloo nthong eo.
172 Balla lebitso la hao ka mono, u ntoo etsa sena, u ntoo atamela 
tafole ea selallo, u ntoo tla fumana ea lokileng le ea phoso, hore 
e tla ba selallo se seetsoeng moeli kapa che, ho bona haeba u ka 
koalloa moena oa hao kantle. U ke ke ua khona. U ke ke ua e 
khona feela. Ntho e teng ka ho uena, e ke keng ea u lumella. Ntho 
e ’ngoe e teng feela, u a bona. Lebitso la hao le balloa hara bao ’me 
u ke ke ua khona. E a u hloekisa. E a u hlatsoa.
173 Ho Mo hopola ha re inama sefapanong, leha e ka moprista 
oa Katolike, Mopresbeteriane, leha e ka ba eng. Monna eo a 
tle a ntse a bala lebitso la hae ka mono, “O hlabetsoe tlolo 
ea moprista enoa. O hlabetsoe Momethodise enoa, Mobaptise 
enoa, Mopentekosta enoa.” Eng? “Ho hlabeloa litlolo tsa rōna,” 
lebitso la ka, lebitso la hao, seo o ka bang sona. Re ntoo lumela 
Hoo; e seng se boleloang ke tumeloana. Seo Lentsoe le se 
bolelang! Re ntoo khumama sefapanong, ’moho. Re baena. Oh, 
e, meetlo, re itlhoekisa ke hona meetlong eohle e shoeleng.
174 Ho ka hlaha baokameli ba mashome a mane ba lebatooa, 
ho ka hlaha baprista ba baholo ba mashome a mane, ho ka 
hlaha dik’hadinale, le babishopo, le bomopapa, ntho eohle 
esele, e hoeletsang, “Ema mono. U se ke ua itšilafatsa.” Empa 
u kopetse moena oa hao ka liphaka, moena. Ntho ea sebele e 

teng. U lèballetsoe tlasa Pheko eo le eèna a lèbaletsoeng tlasa 
eona. Le baena, ’me e khomarela le ho feta moena. Ntho e teng 
ka eona, e u hulelang haufi le Molimo. ’Me ha u huleloa haufi 
le Molimo, u huleloa haufi le e mong.
175 “U ka hloea moena eo u ’monang joang, kapa ho mo 
nyelisa, ua ntoo re u rata Molimo Eo u esong ho ’mone? U 
fetoha raleshano, ’me ’Nete ha e fumanoe ho uena.”
176 Empa ha re fihla tulong seo, moo Mali a Jesu Kreste a re 
hlatsoang sebeng sohle, re baena. Ha ho phapang ka ho rōna. 
Litlapiso tsa rōna tsa khale tse nyenyane tseo re li qhoaetseng, 
ha li bolele letho.
177 Ke hopola teng, ke fetile khoro tsatsi le leng ’me ke lebisa 
ho moena ea lutseng mona, teng ke thiba makhomo. ’Me ha li 
feta mono, mookameli a tšoaea likhomo tseo ha li feta ’mokeng 
oa selemo. ’Me a shebe. A sa…Keha ba li chapile litlapiso 
tsa mefuta eohle. Empa a sa natse tlapiso. A sheba seteketana 
sa mali. ’Me eka khona ebe Hereford ea peō kapa ha e kene 
Arapaho Forest, hoba mono ho fulisa Hereford Association. 
Eka khona ebe Hereford ea peō.
178 Ke hopola ho tla ba joalo nakong ea qetelo. A ke ke a re, 
“Na u Methodise? U ne u le Baptise na?”
179 Eo ke potso ea tonana kajeno, “Ebe—ebe u eng? Na u 
Methodise, Baptise?”
 Ka re, “Che.”
180 “U eng; Presbeteriane, Lutherane, Nazarene, Pentekosta?”
 “Che.”
 “U eng?”
 “Mokreste.”
181 Mokreste, seteketana sa Mali, ua bona, tlasa Mali. E 
lekanya hore moena ka mong, khaitseli ea tlasa Mali ao ke 
moena oa ka, khaitseli. Botšepehi bo tebileng haholo pela 
Kreste. Rōna, moprista, moreri, eng hape, re bea matsoho 
a rōna holima sehlabelo sa rōna le ho re, “Re baetslibe ba 
molato. Ha re tšoaneloe ke mohau oa Hao, oho Molimo. Empa 
O romile Mora oa Hao ho shoa sebakeng sa rōna, ’me re e 
amohela ntle le moputso.” Oh, re baena ke hona.
182 Ngangisano eohle e felile. E felile eohle. Re lèbaletsoe 
ka botšepehi. U tloha, u lèbaletsoe ’me u hlatsoitsoe sebeng, 
ho hlatsuoa moetlong. Tsa khale li fetile. Litseko tsa khale li 
fetile. Mabaptise ’ohle, Bamethodise, le Mapresbeteriane bohle 
ba hlatsoitsoe ka Mali a le mang, ’me re baena. Litseko tsa 
moetlo li fetile, mona re ka kenela setsoalle. ’Me ke mono, 
feela, moo re ka kenelang botsoalle.
183 Ke bone Mapresbeteriane a ema kopanong tsena tsa Full 
Gospel Business Men, ba bua ka lipuo ’me ba hoeletsa ka 

bokhoni ba bona, ’me e le Mapresbeteriane a mang a hloahloa 
United States. Jim Brown, ba kopaneng le eèna ba bakae, ke 
Mopresberiane ea tsoileng ka mahetla, ho ema mona le ho 
hobela ka Moea, a bua lipuo, a itšoara joalo mona, athe ke 
molisa oa e ’ngoe ea Likereke tsa Presbeteriane e tsebjoang 
United States. Malutherane, Bamethodise, Pres-…tsohle 
’moho, ke eng? Ba kene tlasa Mali. Ha ho liteketana. Ha ho 
meeli ea mekhatlo ea bolumeli. Re bang. Re Bakreste. Re tšoere 
lintho ka kopanelo. E. Nakoana e fetileng mona…
184 Ho koaleng. Monna le mosali, molekane le mohatsae, ba ne 
ba lahlana. Eaba ba leka ho lokisa litaba. Ba ea bona lingaka 
tsa mahloko a kelello, ho bona haeba a ka boelanya likelello 
tsa bona, a mpa a sitoa. Ba tloha ho ea bona sohle seo ba ka se 
nahanang, ho leka ho lula ’moho, ba mpa ba ngangisana feela, 
ba arohana ba sa phetse. Ba se ba khitlane feela, ba sa khone 
le ho ema e mong pontšeng ea e mong, ba se ba ngangisana. Ka 
hona, ba qeta hore ba tla hlalana.
185 Ka hona, ba hira leqoetha, ho hlahlela hlalo. Eaba o re, 
“Be, joale, pele re etsa joalo,” ha thoe, “re tla rekisa ntlu.” Le 
ho re, “Le mpe le theohe ho ea arola thepa pele le hlalana le 
ntlu e rekisoa.”
186 Ka hona, molekane le mohatsae ba tloha ’moho. Ba ea 
lapeng. Ba kena phaposing ea ho lula, a re, “Ke tla nka sena.”
 Athe eèna a re, “Ke tla nka sena.”
187 ’Me ba tsekisana, ba kolochana ba itšoara joalo, e mong 
nqa ho e mong. Ka mora nakoana, ba re, “Be, ke tla u fa sena 
ha u ka nka sena.” Ho lokile, ea tsoella nakoana. Eaba ba 
kena setorong le linqalong tse fapaneng, le ka kokoising, le ka 
phaposing ea ho robala. Ba arolelana likhapo.
188 Qetellong ba hopola likhapo tse phaposing ea thepa 
ea khale. Eaba ba nyoloha ba kena phaposing ea thepa ea 
khale ’me ba hotolla lekese la khale. Ba qala ba ala lintho 
tse fapaneng, ho re, “U ka nka sena, ’me u ka nka sena.” ’Me 
qetellong mahlo a bona ba babeli a oelana holim’a nthoana e 
ikhethang, ba e phamola ba babeli. Ba shebana. E ne e le eng? 
Para ea lietana tse tšoeu tsa lesea la bona le seng le iketse. E 
ne e le karolo ea bona ba babeli. Mono, ka matsoho a bona a 
ngomelaneng joalo, holim’a seetana sena sa lesea. Ka nèpo, e 
ne e le sa mang? Ke sa mang? E ne e le sa bona ba babeli. Ba ne 
ba ruile lintho ka kopanelo.
189 Metsotsong e ’maloa, ha ba shebana, likeleli tsa qala tsa 
phalla marameng a bona. E ne e le eng? Ba ka arolena ntho 
tsohle, empa ha ba fihla nthong ea kopanelo, ngoana, ’me o ne 
a le leholimōng, eaba khang e fèlile. Metsotsong e ’maloa, keha 
ba harelane ka liphaka. Hlalo ea hlakoloa. Ha rena khotso.
190 ’Me, baena, e reng ke le bolelle taba ena bosiung bona. Ha 
re batle ha le ingolisa le kereke. Empa ke le botsa sena. Re ruile 

ntho e le ’ngoe ka kopanelo, ke Jesu Kreste. Ke Eèna oa kopanelo 
ho rōna. Bohle re ke ke ra ba Mabaptise. Bohle re ke ke ra ba 
Bamethodise. Bohle re ke ke ra ba Bonngoe, kapa Borarō, kapa 
eng feela. Re ke ke ra ba hono. Empa re ruile ntho e le ’ngoe ka 
kopanelo, eona ke mpho ea tèballo ea Molimo, Mora oa Hae, Jesu 
Kreste. Re ruile lintho tsohle ka ho Eèna. Empa re tlameha ho 
amohela hoo pele. Ke moo re ka ithuelang lintho tse ling, ha re 
amohela tèballo eo re e babaletsoeng ke Molimo. ’Me ha e tlisoe 
ke lenaneo la rōna la thuto, ka tsamasio ea mokhatlo oa borapeli 
ba rōna, empa e tla hlahisoa ke Mali a Jesu Kreste. Bohle re ka 
kopanela tlasa sefapano, ra ba bang ra rua lintho ka kopanelo. 
Le lumela seo? [Putheho e re, “Amen.”—Mohl.] Ha re inamiseng 
lihlooho tsa rōna nakoana re sa rapela.

 [Khaitseli e mong o qala a khothatsa. Sekheo 
lebanteng—Mohl.] Amen.
191 Ka lihlooho tse inamisitsoeng, ruri lipelō li inamisitsoe, ha 
re inamiseng lipelō tsa rōna motsotso feela joale, ka lihlooho 
tsa rōna, ho re, “Morena, ka pelō ea ka e inamisitsoeng joale, 
ka moetlo oa ka ’ohle, na ke nèpile kapa ke fositse?” Lumella 
Moea o Halalelang a hlahlobe pelō joale. ’Me ha e le moo e sa 
tlamehang teng, ’me u batla ho hopoloa thapelong ho koaleng, 
u tseba bohle re ka kopana tlasa ntho e le ’ngoe, Mali, Pheko. 
’Me ha re etsa joalo, re hlatsuoa lintho tsohle tsa lefatše. ’Me 
ha u rata ho hopoloa thapelong, na u ka e tsebisa ka letsoho la 
hao le phahamiselitsoeng ho Molimo? Ho re, “Re-…” Molimo 
a u hlohonolofatse. Oh, khili, matsoho ao! “Nkhopole, oho 
Morena.”
192 Na le elelloa re sa salloa ke matsatsi a makaalo ho fapanya 
maoto a rōna holim’a lefatše lena? U re, “Be, ke mocha.” Kea 
tseba. Ha ke tsebe, khaitseli, moena, ho tla shoa bacha ba 
bangata bosiung bona, lefatše ka bophara, makholo a bona. 
Che, u ruile ntho e le ’ngoe ena ke moea o saletseng ka ho uena.
193 Ka kopo, nakong ea joale, na u ka re, “Ka letsoho la ka le 
phahamisitsoeng, Morena Molimo, ke amohela tèballo eo U e 
abileng, Mali a Jesu Kreste”? Joale lumella Letšoao le tsoang 
Maling, Moea o Halalelang, le theohele holim’a ka. Ha ke eso 
amohele Moea o Halalelang. Ke—ke a e tseba. ’Me ke—ke batla 
ho amohela ntho e tla nketsa hore ke ikutloe kamoo u bolelang, 
hore libe tsa ka li nyametse tsohle; ’me lefatše, lerato la lefatše, 
le tlositsoe ho ’na, ’me ke ’mopuoa e mocha. Ke batla ho e tseba 
pelōng ea ka. ’Me, Molimo, ha ke phahamisetse Moena Branham 
letsoho la ka, ke mpa ke le phahamisetsa Uena, ’me U tseba pelō 
ea ka.” ’Me ho se be le motho ea shebang holimo. Ebe Molimo 
ea bonang sena, a inotši. Le ho re, “Molimo, ke—ke—ke batla 
letšoao, le reng Mali a tšasitsoe ho ’na. ’Me kea le batla.”

 Phahamisa letsoho la hao, ho re, “Nthapelle, Moena 
Branham.” Morena a u hlohonolofatse. Ke botle.

194 Ho sa tsotelehe seo u leng sona, Methodise, Baptise, 
Presbeteriane, e etselitsoe ea batlang. Joale, ke se ke…bue 
letho khahlano le likereke tseo. Tseo, li itoketse. Empa seo ke 
lekang ho se bolela, ntho eo e ke ke ea pholosa. Ua bona?
195 Eka khona ebe tèballo ea Molimo, mohau o lèballang. ’Me e 
emeloa feela, e seng ka kereke, empa ka Mali a Jesu Kreste. Ke 
eona Kemeli ea hao eo, ha u ka bea matsoho a hao holim’a Hae 
’me u re, “Joale ke amohela kemeli ena. Molimo, nkhauhele.”
196 ’Me mona ho ka ba le litho tsa kereke, tse ingolisitseng le 
kereke, ka botšepehi bohle bo lokileng. Ke lumela seo, ka pelō 
eohle ea ka, o ingolisitse ka botšepehi. Empa, u re, “Moena 
Branham, ruri, pelō ea ka ha eso hlatsuoe meetlong ena eohle le 
linthong. Kea—kea lumela ha motho a ka bua khahlano le eona 
kereke eo ke…Esita leha Bibele e ka bua, ea mpolella, leha 
Bibele e ka kholisoa hore kereke ea ka e phoso, le joale nke—nke 
ka e amohela ho tsoa pelōng ea ka. Nke ke ka e khona, empa ke 
batla joalo. Nthapelle.” Na u ka phahamisa letsoho la hao, ho 
re, “Rapela?” “Ke tla e etsa. E, ke hlile ke tla etsa.” Molimo a 
u hlohonolofatse. Ke botle. Ke hantle. “Ke—ke batla bokhoni 
ba ho amohela sefe le sefe seo Molimo a se buileng, hantle feela 
kamoo A se entseng ka Bibeleng ea Hae. ’Me ke batla hore Mali a 
Jesu Kreste a theohele holim’a ka.”
197 ’Me ha Mali a fèla a tlotsitsoe, letšoao! Ua bona, le teng 
letšoao la Mali le abiloeng, ’me lona ke Moea o Halalelang. 
’Me mohla Moea o Halalelang o neng o theoha, ka Letsatsi la 
Pentekosta, le tseba seo O se etselitseng batho. ’Me nako le 
nako ha o ka theohela holim’a batho le ka mohla, O tla etsa 
ntho e tšoanang. Petrose o itse, “Hobane pallo ena e etselitsoe 
lōna, le bana ba lōna, ho ba leng hole, ba sa tlang ho bitsoa ke 
Morena Molimo oa rōna,” eona pallo ena.
198 Ha disente tse leshome e le disente tse leshome mona, ke 
disente tse leshome ka ntle mane. Eona, hohle moo e leng teng, 
ke disente tse leshome. Ha e le taemane ka mona, ke taemane 
ka mane. Ha e le ntlu mona, ke ntlu mane.
199 ’Me haele ’ona Moea o Halalelang o tšolohileng ka Letsatsi 
la Pentekosta, ke Moea o Halalelang o tšoanang le kajeno. ’Me 
ha u eso fumane boiphihlelo boo le ka mohla? Bo amohele joale 
re sa rapela, u tla etsa joalo?
200 Ntata rōna oa Leholimō, ka ho tseba hore—hore letsatsi 
le likela ka potlako, nako ha e sa tla ba teng, tsatsi le leng 
Arekangeloi e khōlō e tla tsoa e hata holim’a tema ea nako, e 
tsoa Bosafeleng. ’Me terompeta ea Molimo e tla lla, ’me monna 
e mong le e mong le mosali o tla ikarabela ka ’Nete eo re e 
tsebang, Lentsoe la Molimo. Molimo o tlameha ho bea sekala 
se itseng mona holim’a lefatše, seo re tlang ho ahloloa ka sona. 
’Me haeba re nkile sekala sa kereke ea rōna, mokhatlo oa 
bolumeli ba rōna, re tla e fosa hole hakae! ’Me ebe ke bolumeli 

bofe bo tla loka? Ka baka leo, re tla be re ferekane. Re tla be 
re sa tsebe seo re ka se etsang. Empa sekala se teng, ’me ke 
Lentsoe la Hao.
201 ’Me Lentsoe la Hao le boletse, “Motho ha a sa tsoaloe 
labobeli, a ke ke a bona le ’Muso oa Molimo.” Ka mantsoe a mang, 
a ke ke a o utloisisa. O tšoanela ho o amohela ka tumelo, le ho 
tsoaloa labobeli, ke hona a tla o utloisisa. Bona ke ho “utloisisa.”
202 ’Me rea rapela, Molimo, bosiung bona, hore matsoho a 
mangata ao a phahamang bosiung bona, hohle holim’a moaho, 
borakhoebo ba motse, le basali, bashanyana, le banana, ke 
lumela ba phahamisa letsoho la bona ka botšepehi. Joale, ba 
ke ke ba phahamisa matsoho a bona tsuo e le sieo. ’Me Moea 
o Halalelang, pel’a bona, o ba kholisitse hore ba phoso, ’me 
o lihetse tsuo e reng ba batla ho loka. ’Me ba phahamisitse 
matsoho a bona ho Uena, ’Mopi e moholo, ba tseba ba tlameha 
ho kopana le Uena tsatsi le leng. ’Me ba ne ba tšepahetse, 
kea lumela, Morena, ’me ke buella e mong le e mong. Kea 
kholoa, bosiung bona, Morena, ha ke rapela, ha ho letsoho 
le phahameng le tla phomola ho fihela Moea o Halalelang o 
tlatsitse bophelo ba bona. Aba sena, Morena. Ke ba tseka ho 
beoa likhau tsa Jesu Kreste. E phethise, Morena, kea rapela. 
Pholosa ho timetseng.
203 Tlatsa ba amohetseng Kreste, ka Moea o Halalelang. U 
tšele mooeng oa bona, Ntate. Ithuele khanya.
204 Jesu, U re boleletse, “Ha ho ea ka tlang ho ’Na a sa huloe 
ke Ntate oa Ka pele.” “’Me tumelo e tla ka kutlo, le kutlo 
ka Lentsoe la Molimo.” ’Me joale, Lentsoe la Molimo le a 
reroa, tumelo e tla ka kutlo. ’Me ba hutsoe, ka hobane Bibele 
e boletse, “Bao A ba tsebileng pele, O ba rerile pele. ’Me bao 
A ba rerileng pele, O ba bitsitse. ’Me bao A ba bitsitseng, O ba 
neile Bophelo Bosafeleng.”
205 ’Me joale, morao tšimolohong, pele ho lefatše, U beile 
mabitso a bona Bukeng ea Bophelo ea Konyana. ’Me bosiung 
bona Moea o Halalelang o bitsitse. ’Me ba phahamisitse 
matsoho a bona. Joale, Morena, ba fe Bophelo Bosafeleng. Ke e 
qèlla khanya ea Molimo, Moea o Halalelang a theohele lipelōng 
tsa bona a ba bolotse mesebetsing eohle e shoeleng le meetlong, 
le ho ba lèballa feela. Le ho ba tlatsa ka Boteng ba Hae, ba 
tle ba tlohe ho qala tsatsing lena, horeng ea lefifi, joaloka 
matsatsing a Sodoma mohla basali ba itakileng sefahleho, 
mohla boitšoaro bo nyonyehang bo nong bo sisinya lichaba.
206 Oho Morena Molimo, banna le basali ba tlohe e le 
malakabe a tukang. Moea o Halalelang a romele Mollo o 
halalelang oa sebele holima bona, Morena, ho fihlela ba 
tlatsitsoe ka molemo oa Molimo hakana, ’me—’me ba tla tsoa, 
ho ea biletsa moetsalibe e mong le e mong eo ba kopanang le 
eèna, sefapanong. Aba sena, Morena, moo le bona ba ka oelang 

teng ba fumana tèballo. Etsetsa Methodise joalo, Baptise, 
Presbeteriane, Mapentekosta, le bohle, Morena. Aba sena. Ke 
ba Hao joale. Ke ba laetsa matsohong a Hao, O ba abele sena. 
Ka Lebitso la Jesu Kreste. Amen.
207 Na lea Mo rata? [Phutheho e re, “Amen.”—Mohl.] Ke…
Mohlomong sena se tsoile mocheng hanyenyane. Nakoana 
feela. Ha re bineng sefela sena sa khale se monate. Ke—ke rata 
ho bina. Lea tseba, eona…Ka linako tse ling, therong, u bua 
lintho tse hlabang, empa ho na le—ho na le setlolo Gileade, ha 
ke re, se folisang moea? [“Amen.”]
208 Ha re bineng sefela se monate sena, sa khale, hleng. “Kea 
Mo rata, Kea Mo rata hoba A nthatile pele.” Na le tseba sefela 
seo? [“Amen.”] Motho a mphokolele sona joale.

Kea Mo rata, Kea Mo rata
Hoba A nthatile pele
Le ho lefella poloko ea ka
Fateng sa Kalvari.

209 Ha re se bineleng ka marameng. [Moena Branham o qala 
a binela Kea Mo Rata ka marameng—Mohl.] Joale, ha le sa 
binela Kea Mo Rata ka marameng. Mabaptise a makae mona? 
Phahamisa letsoho la hao. Mapresbeteriane, Molutherane, 
Banazarene, Pilgrim Holiness, Mapentekosta? Mono, khele, 
batho bao! Bohle ’moho…[Moena Branham o tsoella ho binela 
Kea Mo Rata ka marameng.] Re entse’ng joale ha re kene tlasa 
sefapano, tlasa mohau o lèballang? Bohle re lèbaletsoe, ha se 
ka kereke ea rōna, empa ka Kalvari.
210 Ha re tsukutleng matsoho le Bamethodise, Mabaptise, 
le Mapentekota, joale, re sa bina hape. “Kea…” [Moena 
Branham o tsukutla matsoho le ba le haufi le eèna—Mohl.]

Hoba A nthatile pele
Le ho lefella poloko ea ka
Fateng sa…

211 Joale, re se bina hore e mong le e mong a khone ho se 
utloa. Joale ha re inamiseng lihlooho tsa rōna feela ’me re 
phahamisetse Molimo matsoho a rōna a mabeli. ’Me ka pelō 
eohle ea rōna, haeba re Mo rata, ha re rialong joale.

Kea Mo rata, (Oho Molimo!), Kea Mo rata
Hoba… 

